
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИВАН ИВАНОВИЧ, ИВАН НИКИФОРОВИЧТОЙ ХЭРХЭН МУУДСАН ТУХАЙ ӨГҮҮЛЭХ ТУУЖ



	

Нэгдүгээр бүлэг : ИВАН ИВАНОВИЧ, ИВАН НИКИФОРОВИЧ ХОЁР

	Иван Ивановичийн бекеш дээл тун сайхан! Гойд сайн. Үгүй, хурган захны нь сайхныг яана. (Үнэхээр золигийн сайхан зах аа. Цэнхэр хөх өнгөтэй, бүү үзэгд,  би ер нь бурхан тахиж буян амласан ч мөрийцөхөд бэлэн байна, өөр хэнд ч тийм зах байхгүй, тэрийг нь нэг хараарай! Ялангуяа хүнтэй ярьж байхад хажуугаас нь хараарай! Мөн ч хорхой хүрмээр шүү! Хэлэхийн аргагүй ээ!

	Хамба хилэн... Цагаан мөнгө... галын дөл гэсэн үг! Бурхан шүтээн минь! Гэгээн шидэт Николай минь! Хутагт хувилгаад минь! Яагаад надад тийм бекеш байдаггүй юм бэ! Агафия Федосеевнаг Киев рүү яваад ирэхээс бүр урьд тэр бекешийг оёулсан юм. Та Агафия Федосеевнаг танихгүй юу? Яагаа вэ дээ, нөгөө шүүхийн түшмэлийн чих тас хазчихдаг эхнэр.

	Иван Иванович их л сайн хүн дээ! Миргородод ямар сайхан гэртэй гэнэ ээ! Бүх талаас нь гэрийг нь тойроод царс модон шонтой саравчнууд, тэр саравч доогуур хааяагүй л сандлууд байдаг.

	Иван Иванович ихэд халууцахдаа бекешээ ч, дотуур хувцсаа ч тайлж хаячхаад гагц цамцтай үлдэн саравч дороо амарч суудаг. Хот хороо гудамжинд юу болж буйг харж байдаг. Цонхон дор нь ямар сайхан алимын мод, лийрийн мод ургаж байдаг гэж санана. Цонхыг нь нээгээд орхихын хамт модны мөчрүүд тасалгаанд өөрөө л орж ирнэ. Энэ бүхэн байшингийн нь урд ёроолд байгаа юм. Харин цэцэрлэгт нь юу байгааг харвал яана. Тэнд юу үгүй гэхэв, лис, интоор, амтат гуа, идэшний ногоо, наран цэцэг, өргөст хэмх бүрнээ бий.

	Иван Иванович их л сайн хүн дээ! Амтат гуанд тун дуртай, гуа түүний дурладаг идээ нь юм. Үдийнхээ хоол идчихээд дан цамцтай саравч доор очиж Гапка гэгчийг явуулан хоёр амтат гуа авчруулаад өөрөө огтолж үрийг тусгай цаасанд боогоод идэж эхэлдэг юм. Сүүлээр нь Гапкыг бэх гуурс авчир хэмээн тушааж үр хийсэн цаасан дээр өөрийнхөө гараар: «Энэ амтат гуаг тэдэн сарын тэдэнд идэв» гэсэн цохолт хийдэг билээ. Энэ үед гийчин байлцсан болбоос «Тэр гэгч зооглолцов» хэмээн нэмдэг юм.

	Миргородын нас барсан шүүгч Иван Ивановичийн гэрийг дандаа сайшаадаг байж билээ. Тэр ч зөв юм. Түүний гэр нь үнэхээр сайхан, байшингийнхаа бүх талыг тойруулан их бага пин барьсан нь надад тун аятайхан санагддаг.

	Хэрэв холоос харвал ганцхан зүйсэн дээврүүд, таваг дотор дээр дээр нь давхарлуулж гагцхүү оройг нь овойтол тавьсан боов юм уу, эсвэл модны үр мэт харагддаг юм. Дээврээ зэгсэн хулсаар бүрсэн, дээгүүр нь уд мод, царс мод, бас алимын модны мөчир сагсайна. Модны завсраар угалз сийлсэн хүрээтэй бяцхан цонхнууд гялалзан харагдана.

	Иван Иванович сайн хүн! Түүнийг Полтавын комиссар ч танина. Дорош Тарасович Пухивочка, Хорол голоос буцаж явахдаа үргэлж тэднийд очдог байсан. Мөн Колибердод суудаг хар лам, эцэг Петр тав, зургаан айлчдын дунд Иван Иванович шиг аж төрж чаддаг, христиан шашныхаа ариун үүргийг гүйцэтгэдэг хүн ондоо байхгүй гэж үргэлж хэлдэг сэн.

	Ай бурхан, цаг ямар түргэн юм бэ? Иван Иванович бэлэвсрээд арав гаруй жил болжээ. Тэр өөрөө хүүхэдгүй. Харин Гапка хүүхэн хүүхэдтэй, тэд нь хашаан дотуур гүйлдэж явдаг. Иван Иванович тэдэнд нэг нэг жүрж... эсвэл нэг зүсэм амтат гуа, лийр дандаа өгдөг. Амбаар савнуудын түлхүүрийг Гапка барьдаг, ганцхан унтлагын өрөөнд байдаг том авдар, мөн дунд нэг шүүгээний түлхүүрийг Иван Иванович өөрөө авч явдаг. Тэндээ хэнийг ч оруулах дургүй. Гапка гэж бие бялдар сайтай, сэргэлэн царайтай, шулуун сайхан хөлтэй бүсгүй, хормогч зүүж явдаг билээ.

	Иван Ивановичийг ямар их сүсэгтэй хүн гэж санана. Бүтэн сайн өдөр бүр бекешээ өмсөж сүмд очдог. Иван Иванович үүдээр оронгуут тал бүр тийшээ мэхэлзээд мөргөлчдийн жагдамд суурь эзлэн баргил хоолойгоор ягнаж гардаг сан.

	Мөргөл дуусахад Иван Иванович тэсэж чадалгүй, гуйранчид дээр заавал очно. Бүгдтэй нь ярина. Төрөлх сайн санаа нь дийлддэггүй сэн бол өөрөө ийм уйтгартай юмаар орооцолдох хүн биш билээ. Далан нөхөөс болсон хувцастай нэг үлгэн салган эмгэн сонгож олоод:

	— За сайн байна уу, хөөрхий ядуу хүн та хаанаас ирээв гэдэг сэн.

	— Эрхэм ээ, би хөдөөгөөс ирлээ, гурав дахь өдрөө хэлэн дээрээ юу ч тавьсангүй. Төрүүлсэн хүүхдүүд минь намайг гэрээсээ хөөсөн юм, гэнэ.

	— Үгүй тэгээд яах гэж ирээв дээ?

	— Яах вэ эзээн, буянтай бол баянтай гэгчээр, хүн олон талхны мөнгө хайрлахгүй болов уу гэж горьдож ирээд...

	— Хм! Тэгээд талх идэх дур чинь хүрэх юм аа? гэж Иванович асуудаг байв.

	— Хүрэлгүй яах вэ, нохой шиг өлөн хоосон явахад.

	— Хм! гэж Иван Иванович урьдынхаа адил хэлээд, — Тэгвэл мах ч идэх дур чинь хүрч байх нь ээ! гэнэ.

	— Тэгэлгүй дээ, та юу ч өгсөн надад болж бүтнэ.

	— Хм, мах талхнаас дээр юм бас бодогдож байна уу?

	— Өлөн хоосон хүнд юу ч ялгаагүй дээ. Өгснийг нь л авч сэтгэл ханана гээд эмгэн дадсан заншлаараа, алгаа тосдог сон. 

	Тэгэхэд нь:

	— За яв, бурхан чамайг харна биз... Үгүй, чи юунд зогсоод байгаа юм бэ? Би чамайг цохихгүй шүү гэж Иван Иванович анхааруулна. Мөн тийм байдлаар хоёр дахь, гуравдахтай нь ярилцаад эцэст нь гэртээ харих буюу эсвэл хундага дарс уухаар, хөрш айл Иван Никифоровичийнд, Шүүгчийнд юу уу, Хотын даргынд очдог аж. Иван Ивановичид хэн нэг хүн бэлэг сэлэг өгвөл тун дуртай байдаг. Бэлэгт айхтар дуртай хүн.

	Бас Иван Никифорович түүнтэй адил их сайн хүн шүү! Түүний хашаа хороо нь Иван Ивановичийн хашаа хорооны хажууд байдаг. Тэд нар хоорондоо ертөнцөд байхгүй дөт түнш нөхөд юм. Антон Прокофьевич Пупопуз гэгч өнөө хүртэл улаан ханцуйтай хөх цамц өмсөж, бүтэн сайн өдөр бүр шүүгчийнд хоол иддэг хүн ярихдаа «Иван Иванович, Иван Никифорович хоёрыг чөтгөр аргамжаар холбосон юм. Нэг нь хаашаа л явна, нөгөөх нь тийшээ явдаг» гэж хэлдэг билээ.

	Иван Никифорович эхнэр огт аваагүй эр. Урьд нь нэгтэй гэрлэсэн гэж хэлэлцдэг боловч тэр нь огт ташаа. Би Иван Никифоровичийг сайн мэдэх тул, эхнэр авах нь байтугай тэгэх хүсэл ч байгаагүй гэж хэлж чадна. Энэ бүх хов жив үг хаанаас гар аа вэ?

	Иван Никифорович ардаа сүүлтэй төрсөн хүн гэж бараг л хэлэхдээ шахсан. Тэгээд ч тийм тэнэг, тэнэг мөртөө муухай хов үгний ташаа болохыг боловсронгуй уншигч олонд толилуулахын ч хэрэггүй гэж би үзэх байна. Тэгэхдээ албин чөтгөрүүд, гол төлөв эр биш эм чөтгөрүүд, тэгэхдээ бүр тун ч цөөхөн нь ардаа сүүлтэй гэлцдэг шүү дээ. Тэр хоёр хэдий сайн нөхөд боловч хоорондоо тун ч адилгүй. Хоёулын нь зан төлөвийг жишиж үзвэл үүнийг нь сайн мэдэж болно.

	Иван Иванович тун тааламжтай сайхан ярих ер бусын чадалтай хүн. Үгүй мөн ч сайхан ярина аа. Тэр байдлыг зөвхөн загатнасан газар маажсан мэт гэдгээр л зүйрлэж болно. Ярихыг нь чагнан чагнасаар толгой эргэж орхино. Их аятай, тун аятай, ердөө л халуун усанд орчхоод, зүүрмэглэх адил таатай даа. Харин Иван Никифорович ихэнхдээ дуугүй суудаг, гэхдээ нэг үг дуугарвал мөн ч горьгүй хурц хутгаар хусаад орхихтой адил гэсэн үг. Иван Иванович туранхайвтар бөгөөд өндөр; Иван Никифорович арай намхан, харин лут бүдүүн эр. Иван Ивановичийн толгой доош харуулсан луувантай төстэй, гэтэл Иван Никифоровичийнх дээш нь харуулсан лууван адил. Иван Иванович зөвхөн хоолоо идсэн хойноо саравч дор дан цамцтай амардаг, үдэш болохоор бекешээ өмсөөд, өөрөө гурил нийлүүлж өгдөг хотын нэг дэлгүүр лүү очих юм уу, шувуу агнахаар гардаг билээ. Иван Никифорович тэгэхэд бүхэл өдөртөө пингийн сүүдэрт хэвтэж, хэт халуун биш бол наранд нуруугаа ээдэг, гадагшаа гарах дургүй хүн юм. Явах дураа хүрэхээр өглөөгүүр хот хороогоор явж аж ахуйгаа эргээд бас л амарч хэвтдэг сэн. Урьд өмнө заримдаа Иван Ивановичийнхоор ордог байсан юм. Иван Иванович айхтар хянуур хүн бөгөөд төлөв томоотой, ярихдаа аягүй үг нэгийг ч оруулдаггүй, хэрэв муу үг дуулбал дороо дургүйцнэ. Харин Иван Никифорович заримдаа биеэ барьдаггүй, тэгэхэд нь Иван Иванович суудлаасаа босож «Гүйцээ, гүйцээ Иван Никифорович бурханд харш ийм үг хэлж байсанд орох нь ээ наранд гаръя» гэдэг сэн. Иван Ивановичийн тавагтай шөлөнд ялаа дайралдвал, сүрхий уурлаж тавгийг нь шидэн, эзэгтэйг ч сайн загнана.

	Иван Никифорович усанд орох тун дуртай, өөрөө хоолойгоо тултал усанд доошоо суугаад, халуун тогоо ширээ тэргүүтнээ өмнөө авчруулж, сэрүүцэн цай уух их дуртай юм. Иван Иванович нь сахлаа долоо хоногт хоёр хусдаг. Иван Никифорович ганц хусдаг. Иван Иванович тун сониуч; хэрэв таныг ямар нэгэн юм ярьж эхлээд үгээ тасалчихвал сүйд болно гээч. Харин өөрт нь тусгүй санагдсан зүйлийг бол тэр доор нь засдаг. Ер нь Иван Никифоровичийн царайгаар нь ханамжтай юм уу, ууртай байгааг нь мэдэхэд тун хэцүү. Ямар нэг юманд баярлалаа ч гэсэн өчүүхэн ч тэмдэг үл үзүүлнэ. Иван Никифорович баахан аймхай зантай. Иван Никифоровичийн өмдний нь айхтар том хуниаснуудыг салхи цүлхийтэл үлээвэл хот хороо нь байшин барилгатайгаа багтаж болохоор шүү. Иван Иванович хонин шар нүдтэй, ам нь ямбийсан домбоны ам мэт. Иван Никифоровичийн нүд онигор шаравтар өнгөтэй бөгөөд цулцгар хацар, өтгөн хөмсөг хоёрын хооронд дөнгөж гэрэлтэх буюу хамар нь болж гүйцсэн лийр шиг билээ.

	Иван Иванович тамхиа барих гэвэл хөөргийнхөө толгойг хэлээрээ долоож тас тасхийтэл няслаад, хэрэв танил бол "Эрхэм хүндэт авгай минь ээ! Нэг барьчихгүй юу?" гэх ба танил биш бол "хүндэт авгай, танай алдар нэр, ажил хэргэмийн тань төлөө, мэдэхгүй ч болов нэг барьчихъя" гэдэг ажээ. Гэтэл Иван Никифорович, эвэр хөөргөө атгуулахдаа зүгээр л "барь барь" хэмээнэ.

	Тэр хоёр хэн хэн нь нохой бөөсөнд дургүй, тэгээд ч энэ бэрдийг устгах элдэв хор авч явдаг еврей нарыг ер өнгөрөөхгүй урьдчилан еврейн шашинд шүтэж байна гэж баахан хараагаад хор авдаг билээ.

	Иван Иванович, Иван Никифорович хоёр ийнхүү өөр өөр зан төлөвтэй хэдий боловч ер нь сайн хүмүүс ээ!

	
Хоёрдугаар бүлэг : ИВАН ИВАНОВИЧИД ЯМАР ХҮСЭЛ ТӨРӨӨД ИВАН НИКИФОРОВИЧТАЙ ЮУНЫ ТУХАЙ ЯРЬСАН БОЛОН ТЭР ЯРИА ЯАЖ ТӨГССӨН ТУХАЙ ӨГҮҮЛЭХ НЬ:

	Долоодугаар сард өглөөгүүр, Иван Иванович саравчиндаа хэвтэж байхад ийм явдал болсон аж. Өдөр нь халуун хуурай, агаарт зэрэглээ татаж байв. Иван Иванович энэ өдөр хотын гадуур эдлэн дээгүүрээ өвс хадаж байгаа газар очоод, тариачдын хаашаа, юунд явсан зэргийг асууж байцааж амжаад айхавтар их ядарч, тэндээ амрахаар хэвтжээ. Хот хороо, агууламж саравч, түүний дунд бужигнаж байгаа тэжээвэр амьтдаа харж хэвтэхдээ "...Би яасан бэлжүү эзэн бэ? Надад юу үгүй гэхэв дээ. Шувуу, барилга, зоорь, тэнд нэрмэл, хатаамал архи янз бүрий л юмс. Цэцэрлэгт минь алим лийр. Ногооны газар төмс, намуу вандуй... Ер нь юу үгүй гэхэв. Үзье гэсэн ч юу дутуу байгаа аж”.

	Ийнхүү гүнзгий асуулт өмнөө тавиад Иван Иванович бодлого болон элдэв юм эргэцүүлж байтал Иван Никифоровичийн хашаан дотор сонин юм болж байхыг олж харав. Тэнд туранхай эхнэр элдэв дарааны хувцаснуудыг удаа дараа гарган татаастай аргамжин дээгүүр тохож салхилуулж байна.

	Удалгүй, хив болсон мөртэй хуучин мундир, нэг ханцуйгаа хийд сарвайн, хоргой цамц тэвэрч үзэгдэв. Цаана нь өвт идэгдсэн захтай сүлдэн товчит, тайж хүний хантааз: мөн Иван Никифоровичийн хөлд урд, чүү гэж багтдаг байсан, одоо бол хуруунд нь ч бараадахгүй, хир даг болсон нарийн эдтэй өмд тохогдов. Удалгүй олон янз хувцас Л үсгийн адил өлгөгдөв. Түүний нэг нь Иван Никифоровичийн хорин жилийн өмнө цагдаа болохоор төхөөрч, сахлаа тавих үедээ оёулсан хөх өнгөтэй хасаг цамц байна. Шовх үзүүртэй нэгэн сэлэм агаарт ёрдойн өлгөгдөв. Таван мөнгө шиг зэс товчнуудтай, зүлэг ногоон өнгө бүхий цээживчнүүдийн хормой салбаганав. Түүний цаанаас урдаа энгэртэй, алтан хиазтай хантааз бултайв. Удсан ч үгүй нас барсан хөгшин эхийн нь нэг нэг шийгуа багтам уужим хармаануудтай банзал тэр хантаазыг хуччихав. Энэ бүхэн хуу хутгалдаж Иван Ивановичид тун их сонирхолтой үзэгдэнэ, нарны гэрэл зарим газарт хөх юм уу, аль ногоон ханцуй, эсвэл улаан түрүү алтан хоргой гэрэлтэж, сэлмийн үзүүр нарны туяанд гялтганан наадаж эд бүгд ямар нэг ер бусын юм шиг, хөдөө тосгонд хүүхдийн театрынхны чирч явдаг хайрцагтай тоглоомууд мэт байв.

	Ялангуяа, олон хүн цугларан шахцалдаж алтан титэмт Ирод хааныг ч юм уу, ямаа хөтөлж явсан Антонийг харсан шиг болов. Нүд хужирласан энэ үзэсгэлэнгээс цаана хуур дуугарна. Мэхч цыган бөмбөрийн оронд уруулаа гараараа цохино. Нар жаргаж урд зүгийн шөнийн сэрүүхэн агаар, хөдөө тосгоны бадируун биет охидын мөр, цээжийг жихүүцүүлж эхлэв.

	Удсангүй, өнөөх хөгшин, алтан угалз зэс товруугаар гоёсон пистолетын1 элэнгэрсэн булигаар гэр, урьд цагт дөрөөвч нь ягаан өнгөтэй агсан хуучны эмээл өргөж гарч ирэв. «Ямар тэнэг авгай вэ? Иван Никифоровичийг өөрийг нь ч салхинд тавихаар чирч гаргаж ирж мэдэх нь байна» хэмээн Иван Иванович бодов. Нээрэн ч Иван Иванович эндүүрээгүй байжээ. Таван минут болоход Иван Никифоровичийн шалбуур өмд өлгөгдөж, хашаа хорооны хагасыг нь шахуу эзлэв. Дараа нь өөр нэг малгай, буу гаргав.

	Иван Иванович «Энэ юу вэ? Никифорович буутай юм аа? Буудаж мэддэггүй байж буу хадгалдаг байх нь ээ! Үүгээр яах нь вэ? Үгүй ер баймаар ч зоорь юм уу даа. Би ийм буутай болох гэж хүсдэггүй гэж үү. Халуун зэвсэгт дуртай яа даа» гэж бодов. Эй, хөгшөөн! хөгшөөн, гэж Иван Иванович хуруугаараа заан нааш нь дохив. Хөгшин хашааны цаана ирэхэд

	— Маадай минь, энэ чинь юу вэ?

	— Хар л даа буу.

	— Ямар буу гэгч вэ?

	— Хэн мэдэх вэ, миний юм бол ч юугаар хийгдсэнийг нь мэдэх сэн. Харин энэ чинь эзний юм.

	Иван Иванович суудлаасаа босож бууг тал бүрээс нь ажиглахдаа, сэлмийн хажууд салхинд тавьж болохгүй шүү гэж зэмлэхээ ч мартаж орхив.

	— Бодоод үзэхэд, энэ ч төмөр биз гэж хөгшин үргэлжлүүлэв. «Хм», төмөр, яасан ч төмөр хэмээн Иван Иванович хамар дотроо дуугарна.

	— Эзэнд тань энэ буу удаж байна уу?

	— Магад удсан байх аа.

	— Сайхан эд байна даа гэж Иван Иванович үргэлжлүүлэн: — Би үүнийг авах юм байна, "эдний эзэн үүгээр юу хийх юм" гэж одоо худалдаж авахыг шийдэн, — Хөгшин, эзэн гэртээ бий юу? гэв.

	— Бий.

	— Юу хийж байна, хэвтэж байна уу?

	— Тийм.

	— За, сайн даа, би тэднийд чинь очъё.

	Иван Иванович хувцаслаж гартаа нохой цохих модны гишүү барин хашаанаас гарчээ. Учир нь Миргородын гудамжинд нохой нь хүнээс олон билээ. Иван Никифоровичийн хашаа нь Иван Ивановичийн хашаатай зэргэлдээ тул хашаан дээгүүр ч давж ороход болохоор байв. Гэвч Иван Иванович гудамжаар очив. Тэр гудамж тун явцуу агаад тахирлан орох буланд нэг нэг морин тэрэг, урд урдаасаа уулзвал зөрөх аргагүй, хойд мөөрөөс нь татаж хоёулыг нь гудамж гаргах хэрэгтэй болно, эсвэл өмнө өмнөөсөө хараад зогсож байна. Харин явган хүн гудамжны хоёр талаар ургасан тачир өвс, цэцгүүдэд сэтгэлээ чимж гардаг юм. Энэ тахир гудамжны нэг талыг Иван Ивановичийн саравч, нөгөө талыг Иван Никифоровичийн амбаар, хаалга зэрэг хашдаг билээ.

	Иван Иванович хаалганд нь очин гинжийг нь хангинуулав. Хашаанд нохой шуугилдаж, тэгэвч зүс бүрийн сүрэг нохой танил хүний царай харахдаа сүүлээ шарвагануулан гүйлдэж арилав. Тэр хашаанд Иван Никифоровичийн гараараа хооллуулж тэжээдэг Энэтхэг тагтаанууд алаглаж, энд тэнд зүлэг ногоо, түүний дээгүүр шийгуа, амтат гуаны хальс, эвдэрхий мөөр, торхны боолтууд новширч, шавар шавхай болсон бохир цамцтай хүүхдүүд харагдана.

	Ер нь л урай зураачдын дурладаг сайхан зураг л гэсэн үг. Өлгөөстэй хувцаснуудын нь сүүдэр хашааг бүхэлд нь шахам бүрхэж амьсгал давхцуулмаар байв. Өнөөх хөгшин толгой дохин угтаж, эргээд нэг байрандаа зогсов. Байшингийн урд, царс модон шонтой саравч байдаг нь энэ нутагт өдий цагт тун ч хурц, явган хүний хөлсийг асгаруулаад байдаг нарны элчийг муухан халхлах аж.

	Ганцхан үдшийн цагаар зугаалгад гардаг заншлаа эвдэж ийм үед гэрээсээ гарсныг нь үзэхэд, Иван Иванович дурласан юмаа олж авах гэж хэр их хичээн шунасан нь илэрхий! Түүний орсон тасалгаа нь тас харанхуй, гэгээвчнүүд нь хаалттай учир түүний нүхээр орсон үл мэдэг зурвас гэрэл нөгөө хананд ойж солонготно. Байшингийн орой, мод, салхилуулж тавьсан хувцас хунаруудын дүрс уруугаа харж тусна. Иймээс тасалгаа дотор аятайхан бүдэг гэрэл тунарна.

	— Бурхан өршөөг гэж Иван Иванович хэлэв.

	— Ээ, сайн байна уу, Иван Иванович гэж тасалгааны булангаас хүнгэнэсэн дуу сонсогджээ. 

	Иван Никифорович энэ үед шалан дээр дэвсээстэй хивсэн дээр хэвтэж байх нь харагдана. Ямар ч хувцасгүй, цамц ч үгүй агсан тэр хүн: 

	— Таны өмнө эхээс төрсөн биеэрээ байсныг минь өршөөгөөрэй гэв.

	— Зүгээр ээ, Иван Никифорович та өнөөдөр амарч байна уу? 

	— Амарч байна аа, харин та амарсан уу, Иван Иванович!

	— Амарсаан.

	— Тэгвэл саяхан л босоод явж байгаа юм шив дээ.

	— Би сая боссон гэж үү, одоо хүртэл унтаж хэрхэн болох билээ. Иван Никифорович, дөнгөж саяхан тосгоноос ирлээ. Замд хэчнээн сайхан юм бэ? Ургац сайтай, тариа өндөр, салаа ихтэй байна.

	— Гарпин аа! Иван Ивановичид дарс, зөөхийтэй бялуу авчраач гэж Никифорович хашхирав.

	— Өнөөдөр их сайхан өдөр болж байна.

	— Бүү магтагтун Иван Иванович, ийм өдрийг чөтгөр аваачиг цааш нь халуун гэж хаана ч хоргодохын аргагүй.

	— Эй, Иван Никифорович минь юун чөтгөрөө гонгиноод байна даа. Та миний хэлсэн үгийг хожим мэдэж оройтчихсон байх вий. Бурханд харш үгний төлөө хойд насандаа үйлээ үзнэ дээ.

	— Би таныг юугаар гомдоож орхив, Иван Иванович. Таны эцгээр чинь ч оролдоогүй, эхээр чинь ч оролдоогүй, тэгтэл та гомдчихлоо.

	— Тэглээ, тэглээ гэм, Иван Никифорович.

	— Эй, бурхан би таныг гомдоогоогүй биш үү, Иван

	Иванович.

	— Бүднэ шувуу өнөө хүртэл торонд ирж ордоггүй дээ хө.

	— Та цаагуураа юу л гэж бодвол бод, би танд муу юм юу ч хийгээгүй шүү.

	— Үгүй яагаад болж өгөхгүй байна аа? гэж Иван Иванович гуай Иван Никифоровичийн үгийг огт сонсоогүй мэт, — Аль, цаг нь болоогүй юм уу, гэтэл цаг нь болсон л юм шиг байх юм гэв.

	— Тариа яриад байна уу та?

	— Тийм ээ, тариа мөн ч сайхан ургаж.

	Дараа нь чимээ аниргүй болцгоов.

	— Үгүй ээ, Иван Никифорович та юунд энэ хувцас хунараа өлгөж эхлээв.

	— Тийм ээ, энэ хараал хүрсэн эхнэр шив шинэ шахам хувцсыг минь өвт идүүлж орхиод салхидуулж байна. Ээ дээ, тун сайхан нарийн цэмбэ сэн. Одоо дахин өмсөж болохгүй байх даа.

	— Түүнээс тань би нэг юманд дурлаад байна, Никифорович гуай.

	— Юунд?

	— Хувцас хунартайгаа салхидуулахаар тавьсан гар буу тань танд ямар хэрэгтэй байна даа? Хэлж айлдана уу гээд Иван Иванович тамхиа барив. Орчин тойрноо тэмтэрч эвэр хөөргөө аван, — Ямар тэнэг эмгэн бэ? Бууг минь хүртэл гаргаж өлгө өө юу. Сорочинцын еврейчүүл сайн тамхи хийдэг болж дээ. Энэнд юу хольдог юм мэдэхгүй, тун сайхан үнэртэй юм. Бага зэрэг гавар ч хольсон юм шиг, та тамхилаач, аваад амандаа нэг жаахан зажилж үз л дээ, аргагүй л гавартай юм шиг байх юм.

	— Та хэл л дээ, Иван Никифорович би өнөөх л бууны тухай асууя. Түүгээр та юу хийх вэ, тэр танд хэрэггүй биз дээ?

	— Юун хэрэггүй гэж, буудах цаг болбол би яах вэ?

	— Бурхан тэнгэр минь, Иван Никифорович хэзээ та буудах юм бэ? Галав юүлсний дараа юу, би ч мэднэ бусад ч мэднэ, та өнөө хүртэл нэг ч нугас алаагүй биз дээ. Тэгээд ч бурхны авралаар та чинь буу буудаж явахаар зан төрхтэй хүн биш. Та бас бүдүүн томоотой хүн биз дээ. Ямар л хэлэн дээр цохож нэрлэх аргагүй хувцаснуудыг тань өнөөдөр салхинд сэврээж байхыг нь үзэхэд тан шиг хүн намаг шавар дундуур яаж туучиж явах юм бэ дээ? Ердөө л танд тайван байдал, амралт хэрэгтэй. (Хэн нэг хүнийг ятгах хэрэгтэй бол Иван Иванович ер бусын гоё үгээр урсгаж гардаг гэж дээр дурдсан билээ). Тийм биз дээ. Танд төвшин сайн явдал хэрэгтэй. Ингэхээр байна аа, надад тэр буугаа өгч үз, гэв.

	— Яаж болох юм. Нэгд, их үнэтэй буу, хоёрт, тийм буу хаанаас ч одоо олдохгүй; Гуравт, би цагдаад орохоор төхөөрч байхдаа тариачнаас худалдаж авсан буу минь, тэгээд одоо хүнд өгчих гэж үү. Чухал эд, түүнийг яасан ч тэгж болохгүй.

	— Ямар юманд чухал байна вэ?

	— Ямар юманд гэдэг тань юу гэсэн үг вэ? Жишээ нь манай гэрт тонуул дээрэм орвол... чухал байхгүй гэж үү? Ийнхүү би бууныхаа хүчээр юунаас ч айхгүй санаа амар сууж байна. Яагаад гэвэл авдартаа буу байгааг би мэддэг юм.

	— Буу гэнэ ээ. Эш Иван Никифорович, та надад ямар ч түнш нөхрийн хандлага үзүүлэх дургүй юм аа. Тэрний тань замаг эвдэрхий байх чинь билээ.

	— Эвдэрхий нь хамаа юу, засахад болно. Ганцхан л зэврүүлэхгүйн тулд төмрийн тосоор тослох хэрэгтэй юм.

	— Таны үгнээс үзэхэд, нөхрийн ёсыг бодож байгаа юм огт алга. Сайн нөхрийн хувьд надад юухан ч туслахыг хүсэхгүй байна.

	— Тэгж хэлж яаж болох вэ? Иван Иванович таны шарууд миний тал дээгүүр бэлчиж явдаг. Би түүнийг нэг ч барьж уясангүй, та Полтав руу явахдаа дандаа л надаас хөсөг гуйдаг биз дээ, тэгэхэд би татгалздаг гэж үү, яадаг вэ? Бас таны хүүхдүүд хашааг минь давж ороод нохойтой нааддаг, би юу ч хэлдэггүй, яах вэ тэд наадаж л байг.

	— Бэлэглэх дургүй байгаа бол хоёулаа солио хийе.

	— Та юу өгөх гээ вэ дээ, хэмээн Иван Никифорович өндийж тохойгоороо газар тулан, нөхрийнхөө өөдөөс харав.

	— Оронд нь би танд өнөөх бор гахайгаа өгье. Та үзээрэй, би талхныхаа газар өөрөө хооллуулж, өөхлүүлсэн юм, сайн гахай, ирэх жил түүнээс олон торой өгөх Тийм мэгж нэг ч байхгүй дэг.

	— Иван Иванович та юунд ийм үг ярина вэ. Таны гахайгаар би яах юм. Чөтгөр л байхгүй юм бол юу хийх вэ.

	— Бас л өнөөхөө, бурхан үзэг, чөтгөр заавал оролцдог байна шүү. Нүгэл шүү нээрээ Иван Никифорович минь.

	— Та ч гэсэн дээ, бууны оронд гахай өгье гэдэг чинь хаашаа үг вэ?

	— Мэгж яалаа гэж чөтгөр болох вэ? Иван Никифорович, 

	— Тэгээд юу юм дээ сайн бодоод үзээч, энэ бол юу ч гэсэн буу, олонд мэдээжийн юм. Гэтэл гахай гэдэг чинь юун чөтгөр вэ? Хэрэв танаас ондоо хүн мэгж ав хэмээсэн бол би муу юм бодох байна.

	— Ингэхэд гахайнд муу юм юу байгаа юм бэ?

	— Тийм бий, ингэхэд та намайг, хэн гэж бодож байна. Би гахай...

	— Суу л даа, та суу, больё, буу тань тандаа үлдэг, тэр муу буланд зэвэрч хэвтэг. Цааш нь ярихаа больё.

	Дараа нь хоёулаа дуугүй болов.

	— Гурван ван манай хаанд дайн зарлав гэлцэнэ гэж Иван Иванович дуугарав.

	— Тийм ээ, Иван Федорович надад хэлсэн. Ямар утгатай дайн юм бол. Юуны төлөө тэр вэ?

	— Юуны төлөө болохыг нь хэлж болохгүй байсан юм байх аа. Иван Никифорович гуай тэр гурван ван биднийг бүгдийг маань турк шашинд оруулах санаатай юм уу даа гэж би боддог.

	— Хараач, шулмуудыг, яасан их санаатай юм бэ, хэмээн Иван Никифорович толгойгоо өргөж хэлэв.

	— Тийм гэм, тэгээд тэрний нь төлөө манай хаан «үгүй, харин та нар христос шашинд орцгоо» хэмээн дайн зарласан гэнэ.

	— Тэгээд манайх ч өвдөглөчихнө байх аа, Иван Иванович. 

	— Өвдөглөнө өө, тэгэхэд Иван Никифорович та буугаа наймаалах юм биш үү?

	— Харин юу гэхэв, Иван Иванович, харахад та эрдэмтэй ухаантай хүн, гэтэл шал. тэнэг хүүхдийн юм хэлэх юм. Аль та намайг усан тэнэг гэж... 

	— Суу, та суу, тэр тань хэрэггүй, зэвд идүүлэг. Хойшид дурсахаа больё гэнэ. 

	Энэ үеэр зууш авчрав.

	Иван Иванович зөөхийтэй бялуу даруулж нэг жүнз архи хөнтрөөд

	— Иван Никифорович гуай би танд мэгжээсээ гадна, түүн дээрээ нэмж хоёр шуудай овьёос өгье. Та энэ жил овьёос тариагүй байх аа, тэгэхээр танд хэрэгтэй биз.

	— Үгүй нээрээ, Иван Иванович тантай солио тусч байж л ярилцахаас өөр мэх алга. (Ийнхүү өгүүлсэн нь харин ч гайгүй, Иван Никифорович тэр байтугай үг хэлчихдэг хүн) Хүн буугаа хоёр шуудай овьёосоор хаа худалдахыг та үзээв? Харин та өөрийнхөө бекешийг тавихгүй биз дээ.

	— Үгүй ээ, Иванович та мартаж орхив уу, би танд мэгжээ өгнө гэсэн биз дээ.

	— Юу? Хоёр шуудай овьёос, мэгж хоёроор буугаа солино гэж үү?

	— Тэгээд бага байна уу?

	— Буугаа солиход уу?

	— Тийм.

	— Буунд минь хоёр шуудай юу. 

	— Хоосон хоёр шуудай биш, овьёостой, бас гахайтай шүү дээ.

	— Гахайтай гэнэ ээ, чөтгөр аваг, өөрөө л гахайтайгаа үнсэлдэж үнгэлдэж бай. Дургүй бол зүгээр больё.

	— Үгүй та бас цадиггүй хүн юм аа. Үзнэ дээ та, ийм бурханд харш үг хэлснийхээ төлөө хойд насандаа халуун зүүгээр хэлээ хатгуулах вий дээ. Тантай маргалдсаныхаа сүүлээр гар нүүрээ угаах, биеэ сангаар утах хэрэгтэй болох нь.

	— Болгоогтун, Иван Иванович буу гэдэг бол ариун тансаг хөрөнгө. Ядахдаа сонин зугаа, гэрт байхдаа аятай сайхан чимэг дээ.

	— Иван Никифорович минь, та шал тэнэг юм шиг тэр буугаа юунд тэгж хөөрлөж сайрхана вэ? гэж Иван Иванович үнэхээр цухалдан хэлэв.

	— Иван Иванович аа! Та өөрөө ёстой эр галуу шиг саахалзуур эр юм гээч, хөөш. 

	Хэрвээ Иван Никифорович энэ үгийг хэлээгүй бол тэд нар хоорондоо маргасхийгээд урьдынхаа түнш нөхөд хэвээрээ үлдэх сэн. Харин одоо байдал өөр болж Иван Ивановичийн уур нь бадарлаа.

	— Юу гэнэ ээ, Иван Никифорович! гэж тэр хоолойгоо шахан асуув.

	— Таныг эр галуутай л адил гэчихлээ, Иван Иванович.

	— Гэгээн! Та яагаад ёс журам мартаж хүний нэр төр, хэргэм зэргийг хүндлэхээ болив. Тийм бузар нэрээр хүнийг дайрч болох уу!

	— Энд бузар юм юу байна. Үгүй та юундаа ингэж сүйд болоод явчхав аа?

	— Яагаад та бүх ёс журмаа мартаж намайг эр галуу гэж нэрлэж ер зүрхлэв?

	— Иван Иванович, та юунд надад дүрэмдэнэ вэ, ер. Юундаа таны, уур хилэн ингэтэл бадарч орхив даа?

	Иван Иванович биеэ барих аргаа алдаж уруул нь өмгөнөн О үсэг шиг хачин болчхоод нүд нь айдас хүрмээр анивчиж эхэлснээс үзэхэд тун ч их хилэгнэсэн байв. Иван Ивановичид ийм явдал тун цөөн дайралддаг, түүнийг ийм болгохын тулд тун ч их цухалдуулах хэрэгтэй биз ээ.

	— Тийм бол тантай түнш ёсоо салгая гэж Иван Иванович андгайлав.

	— Ээ, гэгээ! Бас их хохируулав аа гэж Иван Никифорович хариулав. Ингэж хэлэх нь худал үг. Үнэхээр худал. Чухамдаа өөрт нь тун ч таагүй байжээ.

	— Дахиад би танай гэрт хөлөө ч тавихгүй больё.

	— Ээ гэ-гээ! гэж Иван Никифорович дуугаран урам нь хугарч яах ийхээ ч мэдэхгүй, босов. Хөөе зарц хүү бүсгүйчүүл! гэж хашхирахад нь үүдний цаанаас өнөөх туранхай эмгэн өргөн мөртэй дээлдээ орооцолдсон намхан биетэй хүү хоёр хаалгаар цухуйв.

	— Энэ Иван Ивановичийг гараас нь хөтлөөд хаалгаар гаргачих та минь!

	— Юу, язгууртан хүнийг үү гэж Иван Иванович гүнээ зэвүүцэн, ихэмсгээр дуу алдаад, — Тэгээрэй гэмгүй! Дөхөөд ир! Би та нарыг тэнэг эзэнтэй чинь хамт тонилгож орхиё! Хэрээ ч тонших юмгүй болгочихъё! гэнэ. (Иван Иванович уур нь хүрч уцаар нь хөдлөхөөр ер бусын муу үг хэлдэг байв).

	— Энэ хэдийн байдал үнэхээр сонин, Иван Никифорович тасалгааны дунд эхээс төрсөн биеэрээ алив хувцас сэлтгүй зогсоно. Нүүр царай нь айж сүрдсэнээс тэнэг мунхаг болж амаа ангайчихсан эмгэн, зураг дээрх Ромын «илтгэгч нар» шиг гараа өргөсөн Иван Иванович, мөн ч хачин эд бүгд чухам нэг үзүүштэй юм байлаа. Эдний дундаас санаа амар байсан ганц хүн нь дээлдээ тушилдсан хүү бөгөөд тэр, хуруугаараа хамраа ухсаншуу зогсох аж.

	Иван Иванович малгайгаа гартаа авч өгүүлрүүн:

	— Их гялайлаа, Иван Никифорович, та сайхан аашилж байна, үүний чинь хожим сануулж өгнө өө гэв.

	— Явж үз, Иван Иванович, явж үз! Тэгээд сэргийлж яваарай, харин надтай дайралдчихуузай! Тэгвэл нүүрээ цөм цохиулна гэж мэдээрэй!

	— Тийм вий! Май ав! гээд Иван Иванович салаавч Никифоровичид үзүүлж үүд саван гарахад хаалга хяхран хаагдсанаа дахин нээгдчихэв. Иван Никифорович хойноос нь үг хэлэх гэтэл Иван Иванович эргэж ч харсангүй хашаагаа даваад орчихжээ.

Гуравдугаар бүлэг : ИВАН ИВАНОВИЧ, ИВАН НИКИФОРОВИЧТОЙ МАРГАЛДСАНЫ ДАРАА ЮУ БОЛСОН БЭ?

	Ийнхүү Миргородын нэр төр, чимэг болсон хоёр хүндэт хүн маргалджээ. Тэгээд юуны төлөө вэ? Шал хэрэггүй юмны төлөө! Эр галууны төлөө! Урьд нь яагаад ч эвдэршгүй түнш нөхөд гэж олон түмэнд цуутай байсан хоёр одоо нүднийхээ булангаар ч харалцахаа больж, бүх холбоогоо таслав. Өдөр бүр Иван Иванович, Иван Никифорович хоёр бие биеийн мэндийг мэдэлцэж гэр гэртээ зочлох буюу эсвэл сэрүүцэх тавцан дээр гарч аятай таатай хүүрнэдэг байж билээ. Ням гарагт бол Иван Иванович нөгөөх сайхан бекешээ өмсөж Иван Никифорович нь түүнээс дутуугүй хувцаслан хоёулаа хөтлөлцөх шахуу явж сүмд ирдэг сэн. Иван Иванович нь сүрхий хурц нүдтэй тул Миргородод хааяа тохиолдох шавар шавхай, эсвэл гудамжны дундах хог буртгийг харчихвал тэр даруй Иван Никифоровичдоо, «Болгоомжлогтун, энд муухай юм байна. Гишгэж орхиузай» гэдэг билээ. Иван Никифорович бас л өөрийн талаас түнш болсны энхрий ялдам тэмдэг үзүүлж эвэр хөөрөгтэй гараа сунган «Тамхилчих» гэдэг сэн. Тэгээд л энэ хоёр хэчнээн сайхан аж ахуйтай гээ! Ийм хүндтэй сайн хүмүүс! Гэтэл одоо энэ дэлхий дээр ямар юмыг бат бэх гэх билээ. Иван Иванович гэртээ буцаж ирсний хойно удтал сэтгэл тавгүй байжээ. Тэр урьд нь бол гүү минь өвс идэж байна уу гэж харахаар амбаар луу ордог (Иван Иванович цагаан сартай хулагч гүүтэй юм. Тэр нь тун сайхан амьтан) дараа нь гахай тахиагаа өөрийн гараар хооллуулж гэртээ ирээд модон сав суулга хийж эхэлдэг (Иван Иванович мужаанаас дутуугүй ямар ч юм хийчихдэг хүн байв) Эсвэл саравч дороо амарч хэвтдэг билээ. Эсвэл Любия, Гария буюу Поповын хэвлэсэн ном уншдаг (Иван Иванович номынхоо нэрийг мэддэггүй. Яагаад гэвэл Гапка нь хүүхдүүдээ тоглуулж гарчиг, хуудсыг нь уруулж орхисон байдаг сан)

	Харин өнөөдөр алийг нь ч хийсэнгүй тэр ажлуудынхаа оронд гал тогоо руу ногоо оруулж явсан Гапкатай дайралдан юунд юу ч хийхгүй, дэмий нойрмоглож явна хэмээн харааж эхлэв. Өдөр бүр хоол идэхээр шатны дор ирдэг нэгэн эр тахиаг модоор шидэв. Уранхай цамцтай шаварт будагдсан нэгэн хүү гүйж ирээд өгүүлрүүн: Өвгөө, өвгөө! боов өгөөч гэхэд нь хорсолтойгоор занан хөлөөрөө газар дэвслэв. Тэр хүү айсандаа ум хумгүй гүйн арилав.

	Тэгэвч эцсийн эцэст сэтгэл нь тайвширч өдөр бүр хийдэг ажилдаа оржээ. Оройнхоо хоол идэж үдэш болсон хойно саравч дор, амсхийн хэвтэв. Гапкийн хийсэн тахианы чанасан махтай сайхан шөл нөгөө уршигт явдлыг оргүй мартуулав. Иван Иванович аж ахуйнхаа ажилд бас л сэтгэл ханамжтай эргэж орсон билээ. Эцэст хөрш нөхрийнхөө хашаа байшинг харж «Байз, өнөөдөр Иван Никифоровичийнд ороогүй еэ дээ? Ороод гарах юм бил үү гэж бодов. Тэгээд мод малгай хоёроо авч гудамжинд гарчээ. Гэтэл нөгөө маргалдсан санагдаж газар нулимаад буцаж ирсэн байна. Иван Никифоровичийнд ч эгээ л ийм явдал болох дөхжээ. Иван Ивановичийн хот хороонд орох гэж өнөөх настай авгай хашаан дээгүүр хөлөө тавьж байтал Иван Никифорович гэдрэгээ буц! хэрэггүй гэж хашхирч байгааг Иван Иванович сонсож билээ. Ийм явдлаас болж Иван Иванович уйтгарлахын туйлд хүрэв. Иван Никифоровичийн гэрт гойдын явдал гарч алив горьдлогыг таслан унтрахаар завдаж байсан гал дээр тос асгаагүй сан бол энэ хоёр хүндэт хүмүүс маргааш нь эвлэрч мэдэх байсан юм.

	Тэр өдрийн орой Иван Никифоровичийнд Агафия Федосеевна ирэв. Агафия Федосеевна ер нь Иван Никифоровичийн төрөл садан, худ ураг, хамжаа сүлбээ ч биш, Иван Никифоровичийнд ирэх шалтгаан огтгүй билээ. Ядахдаа Иван Никифорович түүнийг ирэхэд нь дуртай байдаггүй гэж санагдмаар. Гэтэл тэр эхнэр тэднийд бүхэл долоо хоног, заримдаа илүү ч хугацаагаар орогнодог юм. Ирэхдээ түлхүүрүүдийг нь гартаа авч гэрийн бүх юмыг мэддэг байв. Энэ нь Иван Никифоровичид тун аягүй байдаг авч гэхдээ өөрөө балчир хүүхэд шиг үг дуугарч чадахгүй, хааяа маргалдах гэвч Агафия Федосеевна эцэстээ ялж гардаг байв. Ер нь яагаад эхнэрүүд эрэгтэйчүүд биднийг тэмээний бурантгаас барьсан мэт эвтэйхнээр хамраас маань хөтөлдгийг мэдэхгүй ээ. Аль тэдний гар нь тийм чийрэг гэж үү? Эсвэл манайхны хамар тэгүүлж байхаар заяагдсан юм уу. 

	Иван Никифоровичийн хамар лийр жимстэй бага зэрэг адил болохоор Агафия Федосеевна амтанд нь болж тэр хамраас нь шүүрч аваад Иван Никифоровичийг хав нохой шиг хөтөлдөг байсан юм. Түүнээс болж Иван Никифорович Агафия Федосеевнаг байхад хэвийн байдлаа хүртэл өөрчилдөг билээ. Наранд ээж тийм ч удаан хэвтдэггүй, хэвтэвч нүцгэнээр биш харин дотуур цамц өмдтэйгөө хэвтдэг юм. Гэтэл хувцас хунараа өмсөхийг Агафия Федосеевна шаарддаг хэрэг огтхон ч биш ээ. Бүсгүй өөрөө нэг их эрээ цээртэй хүн биш, Иван Никифоровичийг халуурч хэвтэхэд Агафия Федосеевна скипидар, жимсний шүүс хоёроор бүх биеийг нь толгойноос хөл хүртэл арчиж өгдөг юм. Тэр эхнэр хамар дээрээ гурван үүтэй, толгойдоо гоёлын малгай, шар өнгийн кофта2 өмсөж явдаг. Түүний бүх бие нь ороомог аятай болохоор, тольгүй хүн хамраа харж болдоггүйтэй адил бүсгүйн бэлхүүс хаана байгааг мэдэхэд бэрх. Хөл нь богинохон, хоёр тулам хэлбэртэй. Агафия Федосеевна хов хочинд дуртай өглөөгүүр чанамал жимс зооглодог, хараал зүхэл хэлэхдээ тун сайн хүн дээ. Ийм олон ажил эрхэлж байдаг боловч нүүр царай нь огтхон ч үл хувирна. Ганцхан бүсгүйчүүл л тэгж байж чаддаг билээ.

	Түүнийг ирэхтэй зэрэг хамаг юм шал өөр болов. «Иван Никифорович, чи түүнтэй бүү эвлэр, битгий гуйж гувшиж яв! Тэр чамайг чадах гэж байна. Тийм л хүн дээ. Гэтэл чи түүний занг мэдэхгүй юм аа» гэх зэрэг хараалт эхнэр үглэн шалсаар Иван Никифоровичийг Иван Ивановичийн тухай сонсох ч дургүй болгов.

	Бүх юм эрс тэс ондоо байдалтай болж билээ. Хэрвээ нэгнийхээ нохойг хот хороонд орж ирвэл гартаа орсон юмаар салам цохиж хөөдөг. Хашаа давж орсон хүүхдүүд цамцныхаа уранхай юм уу, бургасдуулсан нүүрнийхээ гүвдрүүнүүдийг харуулан орь бархи тавьж буцдаг болов. Никифоровичийнд байдаг өнөө хөгшин эхнэр нэг удаа Иван Ивановичийг юм асуухад нь хүлцэшгүй байдал гаргав. Иван Иванович харин ч бүдүүн томоотой хүн тулдаа газар нулимж «ямар муухай эхнэр вэ? Өөрийнхөө эзнээс ч дор юм» гэжээ. Өш өвөрлөсөн хөрш Иван Никифорович зориуд, хуучин давж оролцдог байсан газраа галууны саравч бариулав. Иван Ивановичийн дургүйг хүргэсэн саравчийг нэг өдөр бузар түргэн барьжээ.

	Энэ явдал Иван Ивановичийн хор шарыг хөөргөж өшөөгөө авахын мөн болов. Иван Иванович өөрийнхөө газарт хагас нь баригдсан тэр саравчинд дургүйцсэний тэмдэг ганц удаа боловч үзүүлсэнгүй. Гэвч зүрх нь тун их оволзоод амгалан царайлж суухад бэрх байв. Тэр өдөр ингэж өнгөрөөд шөнө болжээ.

	Ай, би уран зураач байсан ч болоосой. Тэгвэл энэ шөнийн гоё сайхныг ямар гайхалтай зурах сан бол! Бүх Миргород яаж унтаж байдгийг, тоо томшгүй олон од мичид орой дээрээс яаж шагайн харж байдгийг: хол ба ойр нохой хуцан анир чимээгүй байдлыг тасалдуулж айлын охинд дурласан нэг банди тэр нохойнуудын хажуугаар яаралтай гүйн явааг; тэр хэчнээн эрэлхгээр хашаа давж байгааг, тэр ч байтугай сарны гэрэл дэх гэрүүд ханаараа улам ч цагаан болж, түүнийг сүүдэртүүлэн байгаа модод сүглийн харлаж модны сүүдэр улам өтгөрөн, нойрссон өвс ногоо улам ч сайхан үнэртэй болж шөнийн цагт замхаршгүй баатрууд болох хар голионууд бүх булан тохойноос хослон дуулж эхэлдгийг зуран харуулж чадах байлаа. Энэ намхан шавар гэрүүдийн нэгэнд, орон дээрээ ганцаархнаа нойрсож буй, товгор мөөмтэй, хар нүдтэй, хотын охин цэрэг эрийн сахал, хангинасан давируулын тухай санаашран, түүний хацар дээгүүр сарны туяа тусан байгааг би зураглан харуулах сан. Сарны туяанд гийсэн замаар сарьсан багваахайн хар сүүдэр сүүдэсхийж, байшингуудын цагаан яндан дээр суухыг зурах сан.

	Гэвч энэ шөнө гартаа хөрөө барьж гарсан Иван Ивановичийг дүрслэн харуулж чадахгүй байна, даанч олон янзын сэтгэлэг төрөөд байгаа царайтай. Ийнхүү Иван Иванович тун сэмээрхэн очоод галууны саравч доогуур сунаж унав. Иван Никифоровичийн нохойнууд тэдний эв эвдэрсэн тухай юу ч мэдээгүй бололтой түүнийг урьдын хань нөхөр гэж үзжээ. Саравчийг дөрвөн царс модон шон дээр тулгуурлан барьсан байв. Ойрын шонд хүрээд хөрөөгөө түүнд наан хөрөөдөж эхлэв. Хөрөөнийхөө дууг сонсохдоо Иван Иванович тэр бүр гэдрэгээ эргэж харах боловч дайрч доромжилсныг нь санан зүрхээ чангална. Нэг шон тас хөрөөдөгдөв. Нөгөөдөх нь хөрөөдөгдөж эхлэв. Иван Ивановичийн нүд нүүр нь халуу жигнэж айсандаа юу ч харахгүй болов. Гэнэт Иван Иванович зарсхийж хашхираад ухаан алджээ. Нүдэнд нь үхсэн хүн харагджээ. Гэсэн ч тэр нь хүзүүгээ сунгасан галуу байсанд сая мэдээ оров. 

	Иван Иванович бухимдан нулимаад ажлаа үргэлжлүүллээ. Хоёр дахь шонг нь тас хөрөөдөв. Барилга нь ч хазайгаад явчихлаа. Гурав дахь шонг хөрөөдөж байхад зүрх айхтар түгшээд ажлаа хэд дахин тасалдуулахад хүрэв. Түүний хагасаас илүүг тайртал өнөөх хэврэг барилга гэнэт нурж эхлэв. Иван Иванович хажуу тийш болж дөнгөж амжмагц тэр нь хазгасхийгээд уначихжээ. Иван Иванович хөрөөгөө чирч тун их айн бахардаж гэртээ ороод өөрийн аймшигт ажлын ул мөрийг цонхоороо ч харж зүрхэлсэнгүй, орон дээрээ ойчоод өглөө. Иван Никифоровичийнхан өнөөх хөгшин авгай, Иван Никифорович, хэм хэмжээгүй урт дээлт хүү бүгд шийдэм барьж түүний гэрийг сүйтгэхээр ирж яваа мэт бодогдоно. Иван Иванович маргааш нь өдөржингөө сэтгэл түгшиж өнгөрөв. Хараалт хөрш түүний өшөөнд заавал гэрийг нь галдах гэж байгаа мэт санагдана. Иймд гэрийн дэргэд нэгтээ хуурай сүрэл бэлдэж байгаа биш байгаа гэж айн Гапкийг минут тутам хараад ир хэмээн явуулна. Сүүлдээ Иван Никифоровичоос урьдахын тулд туулай мэт түрүүлэн гүйж Иван Никифоровичийн тухай Миргород мужийн шүүхнээ өргөдөл оруулахаар шийдлээ. Юу гэж бичсэн тухайг дараа бүлгээс мэдэж болно.

	
Дөрөвдүгээр бүлэг : МИРГОРОД МУЖИЙН ШҮҮХИЙН ГАЗАР ЮУ БОЛСОН ТУХАЙ

	Миргород гайхамшигтай сайхан хот доо! Тэнд ямар барилга үгүй гэх вэ? Сүрлэн оройтой, хулсан оройтой, тэр ч байтугай модон оройтой янз бүрийн байшингууд бий. Баруун гудамжинд ч зүүн гудамжинд ч сүлжмэл сайхан хашаа, тэр хашаа өөд чөдөр өвс хэрэлдэн ургасан, оройд нь ваар байдаг. Хашааны цаанаас наран цэцэг том шар тэргүүнээ цухуйлган, саргай цэцэг улайж бүдүүн том гуа бөндийж харагдана Хэчнээн гоё гээ! Тийм хашаануудыг элдэв эд юмаар улам ч гоё болгодог. Эрээн цоохор банзал цамц, өмднүүдээр үргэлж чимэглэгдсэн байдаг юм. Миргородод хулгай зэлгий ер мэддэггүй. Тиймээс хүн бүхэн хашаа дээгүүр дуртай юмаа өлгөдөг нь тэр ээ. Гол талбайд дөхөж ирвэл энд тэнд гоё сайхныг гайхан харж түр боловч зогсох тань лав биз. Талбай дээр их ус тогтсон байх нь сайхан. Таны урд эрт хэзээ ч хараагүй тийм сайхан ус. Энэ ус бүх талбайг шахам эзэлнэ ээ. Гойд сайхан нь даа. Холоос харахад өвсний бухлууд гэж андуурмаар гойд үзэсгэлэнт байшингууд тэр усыг тойроод ярайж байгааг нь та хараад хараад ханахгүй еэ!

	Харин би мужийн шүүхийнхээс гоё сайхан байшин лав байхгүй гэж лавтай хэлнэ ээ. Царс уу, аль хусан байшин юм уу хамаа алга, ганцхан тэр чинь найман цонхтой юм. Түүний дотор хүндэт ноёд суудаг. Тэр найман цонх нь яг талбай тийш, өөрөөр хэлбэл түрүүн миний хэлдэг шалбааг тийш, хотын нуур гэж нэрлэдэг болсон тэр өргөн их усан тийш харж байдаг. Миргород хотноо энгийн цайрагч бусад бүх байшинг ганц л тэр нэгэн байшин алмаас эрдэнийн өнгөөр чимэглэж байдаг юм. Түүний модон дээврийг будахаар бэлдэж байх үед бичээч нар будагт хэрэглэдэг тос, сонгино бүхнийг хулгайлж идчихээгүй бол, улаан будгаар будаастай байх билээ, энэ явдал зориуд мэт мацгийн үед дайрсан нь харамсалтай даг. Шат нь талбай тийш харсан, тэр шатан дээр зориуд биш зүгээр л орж гардаг улсын салан задгайгаас будаа зэрэг идэх юм үргэлж байдаг болохоор тахиа шувуу тэнд гүйлдэх дуртай. Тэр байшин нь хоёр хэсэг болон хуваагдана. Нэгэнд нь шүүхийн газар, нөгөө нь хорих тасалгаа юм. Шүүхийн газар байгаа талдаа хоёр өрөөтэй, нэг нь орж гарах улс хүлээх, нөгөө нь бэхний дуслуудаар будагдсан дээрээ хэрэглэлтэй ширээ, түүний дэргэд түшлэгтэй, дөрвөн ширхэг өндөр модон сандал, ханын хажуугаар төмрөөр хашсан том ханзнууд, түүн дотор мужийн зарга зальхайгаар дүүрсэн тэвхгэр зузаан дэвтэр бий.

	Эдний нэгэн ханзан дээр нь тосолж цэвэрлэсэн савхин гутал тавиатай байв. Шүүхийн ажил аль өглөөнөөс эхэлжээ. Шүүгч нь Иван Никифоровичоос арай нарийн шиг, тун тарган биетэй нүдэнд дулаахан царайтай, хир даг болсон дээлтэй хүн цай ууж, гаанс сорж туслагчтайгаа ярьж сууна. Шүүгчийн дээд уруул нь хамартаа тун ч ойрхон болохоор дээд уруулаа хэдий л бол хэдий үнэртэж сууж болох аж. Ийм уруул хамартаа тамхины хөөрөг болж өгдөг ба хамарт хийсэн тамхи дээд уруул дээр нь тогтдог юм. Ийнхүү шүүгч туслагчтайгаа ярилцаж суухад хажуу талд нь хөл нүцгэн охин дээрээ олон аягатай тавиур барин зогсоно. Ширээний нь нөгөө өнцөгт бичээч хавтаст хэрэг дэлгэн, шийтгүүлж байгаа хүний ч гэсэн нойр хүрэхүйц нэгэн янзаар уйтгартай уянгалуулан уншина. Хэрвээ энэ үед сонирхолтой яриа дэлгээгүй сэн бол шүүгч өөрөө бүгдээс түрүүн унтаж орхих асан билээ.

	— Яагаад шувуу тийм хачин сайхан жиргэдэг юм бэ? Мэдэж авмаар юм шүү гэж шүүгч аль эрт зөөгшсөн цайгаа балган, — Би хоёр жилийн өмнө нэг сайхан дууч шувуутай байлаа. Тэгээд яав гээч ээ? Гэнэт түүний маань хоолой сөөж тун муухай дуугардаг болчхов. Тэгээд л цааш улам муудаж өдөр ирэх тутам хөсөрт хаямаар сөөлжиж ирлээ. Гэтэл тун ялихгүй юмнаас тэгсэн байв. Юу гэвэл хоолой дор нь дариас бага булцуу ургадаг юм байна билээ. Тэр булцууг нь зүүгээр хатгаад л тэслэх хэрэгтэй. Тэгэхгүй бол горьгүй. Надад үүнийг Захар Прокофьевич сургасан юм. Та бүхнийг таалбал би ярья. Нэг өдөр би тэднийд очлоо л доо гэж ярив.

	— Демьян Демьянович нөгөө нэг хэргийг унших уу? гэж хэдэн минутын өмнө уншиж дууссан бичээч үгийг нь таслав.

	— Та уншчихав уу, яасан түргэн бэ? Би юу ч сонссонгүй байна. За аль нааш нь гарын үсэг зуръя даа. Өөр түүнд чинь юу байна?

	— Үнээ хулгай хийсэн тухай казак Бокоткины хэрэг.

	— За, та уншиж л бай!

	Тэгээд л би тэднийд очлоо. Чухам юугаар дайлсныг нь дэлгэрэнгүй хэлж ч чадах байна. Архины даруулга зууш тавилаа. Тэр нь манай Миргородын нарийн боовны мухлагийн зууштай ч адилгүй зууш аа, (гэх зуур шүүгч, амаа тамшааж инээвхийлэн хамар нь зуршсан ёсоор тамхины хөөрөг болсон уруулаа үнэрлэв) Би зуушийг нь идсэнгүй, яагаад гэвэл та ч мэднэ шүү дээ. Би давсалсан загаснаас нь идээгүй, миний элэг хорсдогийг та мэднэ. Харин загасны үрээс хүртээд үзлээ. Ёстой гайхам сайхан үр гайхалтай гэхээс өөр арга алга аа, дараа нь мянган навчтад хийсэн перс архи уусан. Мөн шафран дарс ч байлаа. Би түүнийг нь уух биш дээ. Ийнхүү түрүүчийн архиар гэдсээ гижигдүүлж дараагаар нь дахин дүүргэхэд тун аятайхан шүү, ёстой л хорхой хүрмээр дээ! гээд дуугаа таслан үүдээр орж ирж явсан Иван Ивановичийг харж, 

	— Ямар их сонин сайхан хүн ирж байна аа, та минь гэв.

	— Бурхны авралаар эрүүл энх биз ээ гэж Иван Иванович өөрийнхөө онцлог сайхан аашаар тал тал тийшээ мэхэсхийн мэндлэв.

	Эй бурхан, Иван Иванович өөрийнхөө эелдэг зөөлөн хандлагаар бүх хүний сэтгэл зүрхийг өөртөө татаж чадах яасан их чадвартай хүн бэ? Ийм нарийн ёс горимтой хүн би хаана ч үзээгүй. Өөрийнхөө жин нөлөөг тун сайн мэддэг учир олны хүндлэхийг журам ёс гэж үздэг хүн дээ! Шүүгч Иван Ивановичид өөрөө сандал тавьж суулгаад, дээд уруул дээрх хамрын тамхиа шуг шуг татах нь их л сэтгэл ханамжтай байгаагийн шинж билээ.

	— Таныг юугаар дайлах вэ, Иван Иванович? Аяга цай авч ирүүлэх үү?

	— Зүгээр ээ, би уухгүй гээд Иван Иванович дахин босож толгой дохиж мэхэлзээд суув.

	— Ганцхан аягыг ууж гийгүүл гэж шүүгч давтана.

	— Үгүй, үгүй гялайлаа хэмээн Иван Иванович мэхэлзэж суудалдаа суув.

	— Нэг л аяга.

	— За яах вэ, аяга цай уухаас гээд Иван Иванович тавиур луу гараа сунгав. Хүний ёсорхог нандин зан гэж бас их сайхан юм даа. Ийм явдал ямар их аятай сэтгэл төрүүлдгийг өгүүлэх ч аргагүй юм.

	— Дахиад нэг аяга уучих үгүй юу?

	— Зүгээр тун ч их гялайлаа гээд Иван Иванович тавиур дээр аягаа уруу нь харуулан тавьж босож зогсоод мэхэлзэв.

	— Хүртэж хайрла л даа.

	— Гялайлаа, аргагүй байна гээд дахин босож тэргүүнээ мэхийв. 

	— Иван Иванович түнш нөхрийн ёсоор нэг бариач даа!

	— Зүгээр цадталаа хүртлээ хэмээн гүнээ мэхийв.

	— Дөнгөж ганц л аяга, ганцхан. 

	Иван Иванович тавиур тийш гараа сарвайж нэг аягыг авав. Хм, өөрийнхөө нэр төрийг ийм их хүндэлж өргөдөг хүн бас байдаг аа?

	— Демьян Демьянович, би... гээд Иван Иванович сүүлчийнхээ балгыг ууж байх даа: — Танд чухал хэрэгтэй ирлээ. Өөрийнхөө дайсанд, хорт муухай амьтанд, гомдол эрэх санаатай гэв.

	— Хэн гэгч вэ, тэр тань?

	— Иван Никифорович Довгочхун! 

	Энэ үгийг сонсохдоо мань шүүгч арай л сандал дээрээсээ үсэрчихсэнгүй.

	— Та юу гэж хэлэв ээ? гэж шүүгч гараа сарвагануулж, — Иван Иванович та өөрийнхөө өмнөөс үү? гэнэ, 

	— Өөрөө байхыг минь харахгүй юу даа, 

	— Ээ бурхан өршөөг, яагаад та Иван Никифорович Довгочхунтай дайсан болчхов оо? Ийм үг таны амнаас гарч байна гэж үү, дахин лавлая. Таны ард өөр нэг хүн байгаад оронд чинь дуугарч байгаа юм биш биз?

	— Энд тийм ер бусын юу байна аа? Би түүнийг харах ч дургүй юм. Тэр хүн надад үхлийн их хардлага хийж нэр төрийг минь бузарлалаа.

	— Ээ хутагт гэгээн минь, ингэхэд би өөрийнхөө эхэд юу гэж хэлэх вэ? Дүү охинтойгоо намайг ам мурийхад манай хөгшин эх өдөр бүр «Хүүхээд! Та нар нохойноос дор эвгүй байна. Иван Иванович, Иван Никифорович хоёроос жишээ авахаа яана? Одоо тэдэн шиг нөхөд байхгүй, ёстой л зүү орох зайгүй дэг ээ». Тэгээд тэр хоёр түнш маань энэ үү? Айлдаач, юу болсон тухай нь айлдаач. Даанч яачих нь энэ вэ?

	— Энэ ч тун хэцүү хэрэг, Демьян гуай! Үгээр гаргаад хэлэхийн арга тасарлаа. Тэгэхээр өргөдлийг минь уншихыг тушаагтун, авч үз, энэ талаас нь авбал зүгээр биз!

	— Унш л даа Тарас Тихонович гэж шүүгч бичээчдээ хандав. Бичээч өргөдлийг нь аваад мужийн шүүхийн бүх бичээч нарын зангаар, хоёр хуруугаараа нусаа нийгээд уншиж эхлэв.

	 

	«Миргород мужийн тайж, газрын эзэн, Иван овогтой Пререпенкогоос өргөдөл гарган хүсэхийн учрыг доор дурдвал:

	1. Бурханд харш, бүх ёс журмаас хальсан, ой гутам муухай хэргээр бүх дэлхийд алдаршсан, тайж язгууртай газрын эзэн Никифорович овогтой Довгочхун 1810 оны долоодугаар сарын долоонд миний нэр төр болон хэргэм зэргийг аль аль талаар доромжилж гомдоосон юм. Дээр дурдсан тайж язгууртан болбоос өөрөө ч ой гутам муухай дүрстэйн гадна хэрүүлч муу авиртай, бурхан шашинд харш хараалын муухай үг ихтэй...»

	 

	Энэ үед бичээч дахин нусаа нийхийн тулд уншиж байсан зүйлээ таслахад шүүгч ихэд таашаасан бололтой, алгаа хавсран ямар хурц сүрхий бичсэн юм бэ? Ай, ямар хурц бэрх хүн бич ээ вэ? гэж амандаа үглэнэ.

	Иван Иванович цааш нь уншихыг гуйж Тарас Тихонович үргэлжлүүлэн:

	 

	«... Дээр дурсагдагч Иван Никифорович Довгочхун, намайг түнш нөхрийн ёсоор тэднийд ороход, миний нэр төрд хортой бүдүүлгээр хочлон эр галуу хэмээн олны өмнө нэрлэсэн билээ. Гэтэл би бүх Миргородын мэдэж байгаагаар энэ муухай амьтны нэрээр хэзээ ч нэрлэгдэж явсангүй. Хойшид ч нэрлэгдэхийг хүсэхгүй минь мэдээж харин миний тайж язгуурын гэрч баримтыг гэвээс Гурван Богдын сүм дэх дэвтэрт миний төрсөн гарсан өдөр, загалмай зүүж авсан хууль ёсны нэр минь байдаг юм. Эр галуу гэгч хүн биш шувуу гэдгийг хэн бүхэн, сургуульд суугаагүй хүн ч гэсэн мэдэх учир сүмийн дэвтэрт тэмдэглэгдсэн байж үл таарахыг номын зах зух мэдэх хүн бүр ойлгох билээ. Гэтэл дор дурсагдагч хорт муухай язгууртан, энэ бүхий учрыг сайн мэдэх атлаа миний хэргэм зэрэг, нэр төрийг гутааж, машид гомдоохын тулд энэх муухай үгийг хэлсэн юм.

	2. Мөн тэр ёс горим мэдэхгүй, бузар явдалт язгууртан болбоос миний насан эцэслэгсэн сайхан дурсгалт, шашны нэр зэрэг бүхий, Пререпенко овогтой төрсөн эцэг Иван Онисевын надад үлдээсэн өмч хөрөнгөнд балмадаар халдахыг оролдсон, юу гэвэл миний хашааны тушаа галууныхаа саравчийг хууль бусаар авчирч босгосон нь надтай улам өширхөх гэсний шинж юм. Учир нь дээр дурдсан галууны байр урьд өмнө түүнээс илүү зохимжтой газар байсан, мөн бөх бат хэвээр байсан юм. Дээр дурсагдагч, язгууртан үүгээр зогссонгүй, намайг аягүй явдалд гэрч болгох нь гэж булай юм санаандаа агуулж байжээ. Юу гэвээс, хүн ер ямар олигтой юм хийх гэж галууны байранд ордог билээ. Ийм хууль бус барилга босгохдоо миний эцэг сайхан дурсгалт Пререпенкогийн хүү Иван Онисевын амьд ахуй цагтаа надад үлдээсэн ба амбаараас эхлээд бүсгүйчүүлийн юм угаадаг газар хүртэл эгц шугамтай миний өмчийг түрэмгийлж урд хоёр шон нь манай газарт суурилсан байна.

	3. Нэр овог нь ч хүртэл хүний ой гутаадаг болсон дээрх язгууртан болбоос намайг өөрийн минь гэртэй галдаж алах гэсэн хорт сэтгэл агуулжээ. Доор дурдсан баримтууд үүнийг гэрчлэх юм: Нэг, дээр дурдсан хорт муу язгууртан сүүлийн үед дандаа гэрээсээ гардаг болсон ба урьд нь өөрийн тарган лагшны бузар залхуугаас гадаа ч гардаггүй байсан юм. Хоёр, нас барсан сайн дурсгалт миний эцэг Пререпенко овогтой Иван Онисевоос надад үлдээсэн өмчийг тусгаарласан хашаатай залгасан тэдний зарц нарын байранд өдөр бүр удаан хугацаагаар гэрэл асаатай байх боллоо. Энэ нь түүний хорт сэтгэлийг илт гэрчилнэ. Яагаад гэвээс үүний урьд тэднийх угийн харамч хявцгаасаа болон лаа байтугай өөхөн дэн ч асаадаггүй байсан билээ.

	Учир иймээс миний хэргэм зэрэг, нэр төрийг гутаах, гэрийг галдах хүсэлтэй байгаа, мөн бусдын өмч зоорийг араатан адил бүрэлгэх гэсэн миний нэр овгийг эр галуу гэж хорт муухайгаар доромжилсон гэмт этгээд Иван Никифорович Довгочхуныг ялд хорьж ясанд хахуулж хохирлыг минь төлүүлэн, өөрийн нь хууль зөрчсөн төлөөнөө хол суулган гар хөлийг гинжлээд хотын гянданд явуулахыг хүсэж айлтгая. Миний энэ гуйлтын ёсоор дурдсан шийдвэрийг нэн даруй, ямар ч саадгүйгээр дуусгавар болгохыг гуйя.

	Өргөдөл гаргасан Миргородын тайж язгууртан, газрын эзэн 

	Пререпенко овогтой Иван Иванов» 

	 

	гэжээ.

	Өргөдлийг уншмагцаа шүүгч Иван Ивановичид дөхөж товчийг нь тэмтрэн өгүүлрүүн:

	— Ингэхэд Иван Иванович та юу хийж байгаа чинь энэ вэ? Бурхнаас төвөгшөө л дөө, наад өргөдлөө орхиоч, үзэх үнс ч үгүй болго. (Ороолон шулмын зүүд болог.) Дараа нь Иван Никифоровичтойгоо гар гараа бариад үнсэлдээч! Тэгээд сантурын юм уу, эсвэл никополийн архи авцгаа! Ядаж энгийн дарс ч яах вэ. Тэгээд намайг дууд л даа. Ууцгааж, энэ хэргийг мартъя гэв.

	— Үгүй Демьян Демьянович гуай энэ чинь тэгж болохгүй хэрэг гэж Иван Иванович өөрт нь их тохирдог ихэмсэг зангаар хариулан: — Тийм амархан аргацаахаар хэрэг биш. Баяртай, эрхэм ээ, баяртай! гэж өнөө л зангаараа, — Миний өргөдөл тусгай шийдвэрлэгдэх биз хэмээн, гайхаш тасран суугчдыг орхиод гарч одов.

	Шүүгч нэг ч үг дуугаралгүй сууж, бичээч хамрын тамхи угзран хэрэг хөтлөгч нагвангийн оронд хэрэглэдэг шилэн савын ёроолыг хөмөрчхөв. Шүүгч нь ширээн дээгүүр тунарсан бэхийг огтхон ч мэдэхгүй хуруугаараа тарааж сууна.

	— За, энэ тухай яана гэж бодож байна? Дорофей Трофимович гэж нэлээд удаан дуугүй суусны дараа шүүгч түшмэлдээ хэлэв.

	— Яахын ч аргагүй дээ гэж түшмэл хариулна.

	Шүүгч яасан сонин хэрэг вэ? гэж хэлж амжаагүй байтал үүд нээгдэн Иван Никифоровичийн хагас бие нь шүүхийн тасалгаанд бялхайн ороод нөгөө хагас нь цаанаа байв.

	Иван Никифорович шүүхэд орж ирсэн нь тун ер бус үзэгдэж шүүгч дуу алдаж, бичээч дуугүй болов. Янзын хачин хувцас өмссөн хэрэг хөтлөгч гуурсаа амандаа хийчихжээ. Тэр ч байтугай үүдний дэргэд зогсон манаа хийж байсан, мөрөндөө том нөхөөс бүхий хир даг цамцтай тахир дутуу хүн хүртэл алмайрсандаа нэг хүний хөл гишгэчив.

	— Яасан сонин учрал вэ? Юу бол оо вэ? Бие лагшин тань тунгалаг уу, Иван Никифорович?

	Энэ үед Иван Никифорович үүдэнд хавчуулан урагшаа ч үгүй, хойшоо ч үгүй болчхоод, амьд ч бус үхсэн ч бус байв. Цаана нь байсан хүмүүс Иван Никифоровичийг араас нь түлхэж

	— Нааш нь оруулаач гэж шүүгч үүдний өрөө рүү хашхирсан ч бүтсэнгүй. 

	Үүдний өрөөнд өргөдөл барьж ирсэн гагц хөгшин ясан гараараа хэдий түлхэвч яаж ч чадсангүй... тэр үед зузаан уруултай өргөн мөртэй, том хамартай, согтуу нүдээр хялайн хардаг, тохой цоорхой хэрэг хөтлөгч Иван Никифоровичийн наана дөхөж очоод хүүхэд мэт хоёр гарыг нь хэрээслэн зөрүүлж, нөгөө тахир дутуу хүн рүү нүдээрээ ирмэн Иван Никифоровичийн гэдэс рүү нь өвдөглөсөөр хумьж чихэв. Тийнхүү хүчилсний ачаар Иван Никифорович хэд дахин чангаар ёолж цаад тасалгаанд түлхэгдэн оров. Арга буюу чагтыг тайлж үүдний нөгөө хатавчийг нээв. Хэрэг хөтлөгч, түүний тусалсан тахир дутуу хүн хоёр хүч гаргаж ихээр амьсгалсан тул айхтар их үнэр танарт, албан тасалгаа түр зуур дарсны газар мэт болов.

	— Иван Никифорович та гэмтээгүй биз дээ, хуянгийн тос илгээгээч гэж би эхдээ хэлүүлэмз! Нуруу ташаагаар тань түрхэхэд хэрэг болно.

	Иван Никифорович сандал дээр ирж лагхийтэл суугаад амьсгаалахаас өөр юм дуугарч чадсангүй. Эцэстээ эцэж ядарсан дорой дуугаар «Тамхилагтун» гэж халаасан савнаасаа эвэр хөөргөө гаргаж ирэв.

	Шүүгч,

	— Тантай уулзсандаа тун баярлалаа, гэвч чухмын ямар шалтгаанаар ийм их хүч гаргаж гэв гэнэт манайд ирэв? Би ойлгохгүй байна гэв.

	— Өргөдөл барьж ирлээ.

	— Өргөдөл ий? Ямар?

	— Заргалдах гэж... (хэмээн амаа дарж удаанаар үгээ таслан) Ай я! Муухай мэхчин Иван Иванович Пререпенкотой заргалдахаар ирлээ. 

	— Бурхан минь, бас... уу? Тийм хорвоод ховор хосгүй түнш байгаад уу? Тийм сайн сайхан хүний тухай гомдол мэдүүлэх гэж байдаг аа!

	— Тэр чинь ёстой ороолон доо гэж Иван Никифорович өгүүлэв.

	Шүүгч загалмайлан залбирна.

	— Өргөдлийг минь авч үз! Уншиж хайрла.

	— За яах вэ, унш даа Тарас Тихонович гэж шүүгч санаа зовсон янзтай бичээчдээ хандан хэлэхэд унжуу хамар нь дээд уруулаа үмхээд авав. Сэтгэл ханамжтай байхдаа ч ийнхүү үнэрлэж үнсдэг сэн. Хамар нь уруулаа ийнхүү зоргодоо үнэрлэхдээ сэтгэлийг нь улам бухимдуулна. Хөөргөнийхөө уутыг гарган, дураараа загнадаг унжуу хамраа гэсгээх гэж уруул дээрх тамхиа арчаад арилгаж орхив.

	Бичээч уншлага бүхнийхээ өмнө хийдэг ёсоо даган нусаа эрээгүй нийсний дараа өөрийнхөө ерийн хоолойгоор уншиж эхэлсэн нь:

	 

	«Миргород мужийн тайж язгууртан Иван Никифорович Довгочхун миний өргөдөл гаргах учир хэмээвээс, дор дурдах зүйл амой:

	1. Өөрийгөө тайж язгууртай гэж нэрлэдэг Иван Иванович Пререпенко гэгч өөрийн хорт муухай сэтгэлээр надад илэрхий дургүйцсэн дээрээс аль бүхий газартаа хохирол учруулж, элдэв муу муухай зүйл хийж, хүн олны зүрх сэтгэл сүрдүүлэн, элдэв дөчин хар хортой явдлууд гаргаж байна. Өчигдөр үдийн дараа тонуулчин дээрэмчин, хар хулгай сүх барин хөрөө, цүүц болон мужааны бусад зэвсэг барин, шөнийн харанхуйгаар миний хашаанд орж тэнд байсан миний хувийн галууны саравчинд хүрч тэрхүү эдлэнд байсан зүйлийг өөрийнхөө хорт муухай гараар хөрөөдөн унагасан бөгөөд ийнхүү хууль бус тонуул дээрэм хийсэн явдалд нь миний талаас ямар ч шалтгаан үзүүлсэн ёсон байгаагүй болой.

	2. Мөн дээр дурдсан тайж Пререпенко болбоос миний амь насанд хор хүргэх гэж байсан нь илт бөгөөд тэр бодлоо өнгөрөгч сарын долооны өдөр хүртэл нуун далдалж явснаа, манайд ирж миний гэрт байсан гар бууг найз нөхөр мэт тун их арга заль хэрэглэн авах гээд чадахгүй болохоороо шинэ арга сүвэгчилж бор гахай, хоёр шуудай овьёос зэрэг хэрэгтэй хэрэггүй юмнуудыг заан шалж байсан байна. Тэр үед миний бие тэрхүү бузар саналуудыг урьдчилан тааж аль болохоор тэр оролдлогыг няцаахыг бодлоо. Иван Иванович Пререпенко бүдүүлэг гүжир зангаар намайг харааж тэр цагаас хойш надтай эвдэрч өшөө хонзон хадгалсан байна. Олон удаа дурсагдаж байгаа энэхүү галзуу язгууртан, улаан дээрэмчин Пререпенко гутамшигт муухай гаралтай болохыг нь дурдваас:

	Түүний дүү охин нь бүх дэлхийд алдартай завхай эхнэр Миргородод байгаад 5 жилийн өмнө егерск цэргийн суманг дагаж алга болсон буюу өөрийн эрийг тариачин болгон бичүүлсэн нь үнэн, түүний эцэг эх нь бас хуульд харш, үзэшгүй хар архичид байсан нь илт. Мөн дээр дурдсан язгуурт дээрэмчин Пререпенко бүх хүмүүст нүд үзүүрлэгдэм адгуус муухай явдлаараа өөрийн төрөл ургийнхнаасаа давж буянт явдлын дүрээр хамаг муухай нүгэлт хэрэг эрхэлдэг нь илэрхий бөгөөд тэр хүн мацаг барьдаггүй баримтыг дурдваас бурхан шашнаас холдсон тэр хүн мацгийн урьд өдөр хонь худалдаж аваад зул дэнгийн өөхөн тос хэрэгтэй болов хэмээн шалтаг зааж ёс горимгүй хүүхэн Гапкадаа тэр хонио өгч маргааш нь төхөөрүүлсэн байна.

	Учир иймд энэх хулгайн хэрэгт нэгэнт баригдсан тайж гаралт этгээдийн дээрэмчин, мэхчин, бурхан шашинд харш хүн гэж чангаланд суулган, гянданд юм уу аль гүрний эзгүй аралд явуулж, тэнд нь хуулийн ёсоор нэр хэргэм язгуур, тушаалыг нь хасаж нүүрийг нь салам нившин Сибирь нутагт цөлөх ба хохирол зардлыг минь төлүүлэхийг хүсье. Миний өргөдлийн ёсоор шийдвэрийг түргэн гаргаж дуусгахыг мэдүүлье.

	Тус өргөдөлд гарын үсэг зурсан 

	Миргород мужийн тайж язгууртай 

	Иван Никифорович Довгочхун мөн» 

	 

	гэж бичээч уншиж дуусмагц Иван Никифорович малгайгаа авч гарахаар завдав.

	— Иван Никифорович та хаашаа явах нь вэ? хэмээн шүүгч хойноос нь асууж, — Түр суу л даа, цай уу, Орнышк оо! Тэнэг охин чи яах гэж эрчүүдтэй сээмгэнээд байгаа юм бэ? Яв цай авчир гэв. 

	Гэтэл Иван Никифорович гэрээсээ ийм хол гарч ирсэн болон бусдын дунд удтал суусандаа бүр айж орхиод, үүдээр нэгэнт гарч амжин «Санаа бүү зов, гялайлаа» хэмээн дуугараад, үүд хаачихад өрөөнд байсан хүмүүс гайхаж орхив.

	Ийнхүү яахын ч аргагүй болж энэ хоёр өргөдлийг хүлээн авлаа. Энэ хэрэг нэлээд чухал сонирхолтой үргэлжлэхэд бэлтгэгдэж байтал санамсаргүй нэгэн уршиг явдал уг хэргийг улам сонирхолтой болгов. 

	Шүүгч нь түшмэл бичээч хоёроо дагуулан албаны тасгаас гарсан үед, гагц хэрэг хөтлөгч үлдэж, өргөдөл мэдүүлэн ирсэн хүмүүсийн авчирсан тахиа, өндөг, дугуй талх, бялуу болон бусад элдэв юмнуудыг шуудайд хийж байтал нь бор гахай тасалгаанд гүйн орж ирээд, бялуу юм уу, аль талхны хальс үмхэхийн оронд ширээний буланд доошоо унжиж байсан Иван Никифоровичийн өргөдлийг амандаа зууж хурдаараа зугтаахад тэнд байгсад гайхаж хоцров. Тийн цаас зууж гүйн гарсан гахайг тэнд байсан түшмэдийн хэн нь ч гар сунган, шугам, бэхийн сав шидэж хөөгөөд гүйцээгүй билээ. 

Автоматаар үүсгэсэн тайлбар]

	 

	Энэ ер бусын уршиг явдал айхавтар их хөл үймээн тарив. Ядахдаа тэр өргөдлийг хуулан бичиж ч амжаагүй байсан аж. Шүүгч, түүний бичээч, туслагч нар энэ үзэгдэж дуулдаагүй явдлын тухай өнө удаан хэлэлцэж, эцэст энэ тухай хотын даргад бичиг илгээх гэж шийджээ... Учир нь энэ хэрэг бол голлон иргэний хуульд хамаарагдах байв.

	389 тоот албан бичиг тэр өдөртөө хотын даргад илгээж: үүнээс болж ямар сонин яриа болсон тухай дараах бүлгээс мэдэж болох байна. 

	
Тавдугаар бүлэг : МИРГОРОДЫН АЛДАР ХҮНДЭТ ХОЁР ХҮНИЙ ЗӨВЛӨЖ ЯРИЛЦСАН НЬ

	Иван Иванович аж ахуйнхаа ажлыг дөнгөж дуусгаад зуршил болсон зангаараа саравч дор хэвтэж амрахаар гармагц хаалганыхаа чанад нэгэн юм улайхыг үзэж тун ч гайхав. Тэр нь хотын даргын захаараа булигаар мэт даргар хар хиртэй улаан дээл байв.

	«Петр Федорович уулзахаар ирсэн нь муу биш» гэж Иван Иванович дотроо бодсоноо хотын дарга гараа хаялан түргэн түргэн алхахыг харж ихэд гайхан ер ингэдэггүй хүн сэн гэж бодов. Хотын даргын мундир дээр найман товч хадаатай байдаг юм. Ес дэх товч нь хоёр жилийн өмнө бурхны сүмийг тахих үед тасарч гээгдчихсэн бөгөөд одоо хүртэл олддоггүй юм. Хотын дарга өдөр бүр аравны дарга нараас рапорт авахдаа товч олдоогүй юу гэж үргэлж асуудаг юм. Тэр найман товч нь эмгэдийн ногоо суулгадагтай адил эгнүүлсэн боловч тэгш бус хадсан байдаг билээ. Зүүн хөл нь сүүлчийн дайнд шархдаж доголон болсон янздаа тэр хөлөө хажуу тийш нь хол даялуулж явдаг. Үүнээс болж баруун хөлийн бүх оролдлого бараг дэмий шахуу болдог билээ. Хотын дарга хөлөө түргэн түргэн татахдаа урагшаа ер ахидаггүй юм. Иймээс хотын даргыг саравчинд тулж иртэл түүний гараа түргэн түргэн сарвагануулдгийн учрыг тунгаан бодох зав Иван Ивановичид бишгүй их байв. Шинэ сэлмээ зүүснийг үзвэл ер бусын чухал хэргээр ирсэн байх бололтой санагдана.

	— Петр Федорович сайн байна уу! хэмээн Иван Иванович дуу алдав. 

	Хотын дарга шат өөд гарч чадалгүй ядаж, дээшээ харахгүй, шат өөд нэгмөсөн гараад өгөхгүй байгаа хөлтэйгөө зууралдана.

	— Өглөгийн эзэн хайрт нөхөр Иван Иванович танд мэнд хүргэе! гэж хотын дарга хариулав.

	— Сууж хайрла, хараажаар та их ядарсан байна, таны энэ шархтай хөл тань... 

	— Миний хөл гэж хотын дарга хашхираад аварга хүн тарчгар хүнийг юм уу эрхэмсэг эрдэмтэд танцны багшийг хардаг басамжлангуй байраар Иван Ивановичийг харав. Тэр хооронд хөлөө жийн, шал дэвсэлж амжив. Гэвч энэ эрэлхэг зоригт явдал нь түүнд тун хүнд байсан бололтой, бүх биеэрээ тонгосхийгээд хамраараа шатны хайс мөргөх шахав. Гэвч хууль ёс сахидаг цэцэн мэргэн хүн тул ямар ч тэмдэг үзүүлэхгүйн тулд биеэ цэх болгон хөөргөө авах гэж хармаагаа уудлав. «Эрхэм хүндэт түнш Иван Иванович минь, би өөрийнхөө насан турш үүнээс ч илүү хүнд аяллуудыг хийсэн хүн дээ! гэж танд хэлэх ёстой байна, бод л доо. Жишээ нь 1807 оны аян дайны үед... Нэг хөөрхөн герман хүүхэн рүү яаж байж хашаа давж орсон тухайгаа би танд ярья л даа гээд өрөөсөн нүдээ онийлгон их л овжин инээвхийлэв.

	— Та хаагуур яваа вэ? гэж Иван Иванович хотын даргын үгийг таслан энд ирсний шалтгааныг түргэн мэдэх санаатай асуужээ. 

	Хотын дарга юу дуулгах хүсэлтэй байгааг сонсох дур нь тун их хүрсэн хэдий боловч ихсийн ёс горим айхтар нарийн мэддэг хүн учир ийнхүү асуухад зохисгүйг Иван Иванович ойлгож биеэ барин хариу өчих ёстой болов. Тэгэвч түүний зүрх сэтгэл нь хачин хүчтэй хөдөлжээ.

	— Хаагуур явснаа танд ярьж өгөхөд болно гэж хотыг дарга хариулан: нэгдүгээрт танд хэлэхэд, өнөөдөр сайхан өдөр байна. 

	Энэ үгийг сонсох нь тэсэж ядаж байсан Иван Ивановичийг золтой л муужруулсангүй.

	— Гэвч... гээд хотын дарга цаашаа, — Би өнөөдөр танд нэг чухал хэргээр ирлээ. 

	Ийн өгүүлэхдээ хотын даргын царай шат өөд салгалж явсантайгаа тун адилхан болов. Иван Ивановичийн дотор сэрхийж, хумхаа өвчтэй хүн мэт чичгэнэн, өөрийнхөө зангаар

	— Ямар чухал хэрэг гэгч вэ? Тийм чухаг юм байх нь ээ! гэв.

	— Иймэрхүү л юм болсон юм. Юуны өмнө эрхэм түнш Иван Иванович танд дуулгах байна. Миний талаас танд, мэдээжийн хэрэг юу ч байх билээ дээ. Юу ч байхгүй, Харин төрийн хууль, ээ дээ, төрийн хууль ёс л намайг дагуулна. Та ёстой дүрэм горим эвдэж байна.

	— Та ингэхэд юу ярьж байна даа, Петр Федорович, ингэхэд би юу ч ойлгохгүй байна.

	— Өршөөгөөрэй, Иван Иванович яагаад та юу ч ойлгохгүй байх вэ, таны өөрийн өмчийн мал тун хачин чанартай: Сангийн цаас хулууж авчраад байхад нь та юу ч ойлгохгүй байна гэх юм.

	— Ямар мал?

	— Шууд хэлэхэд өөрийн тань бор гахай.

	— Тэгээд би юугаараа гэмтэн болчих оо вэ? Шүүхийн тань манаач үүдээ юунд нээлттэй байлгасан юм бэ?

	— Иван Иванович, таны өмчийн мал юм биз дээ, тэгэхээрээ та гэмтэн болж байна.

	— Намайг гахайтай жишиж байгаад тань танд их баярлалаа!

	— Ай, би тэгж хэлээгүй байна, Иван Иванович бурхан үзэг, би хэлээгүй. Та өөрөө ч үнэн сэтгэлээсээ бодоод үз! Дээд даргын захирсан ёсоор хотын дотор, ялангуяа, хотын гол гудамжинд ариун бүс адуу мал явах нь хориултай гэж та өөрөө ч мэднэ шүү дээ. Ер нь ч тийм явдал хориотой болохыг та зөвшөөрөх ч ёстой.

	— Юу хэлэх тань энэ вэ? Бурхан л мэддэг байх. Гудамжинд гахай гарахдаа тийм их муу юм юу болгочихно гэж?

	— Өршөө, өршөө Иван Иванович энэ чинь огт үл болох явдал. Яана гэх вэ, дээрээс тэгж хэлж байхад, бид нар гүйцээх ёстой биш үү? Заримдаа тахиа галуунууд гудамжинд, тэр ч байтугай, гол талбайд гарчхаад гүйлдэж явдаг. Би ч түүнийг арцахгүй. Тэгээд ойлгож үз, тахиа галуу шүү дээ. Харин гахай болон ямааг олны явдаг талбайд гаргахгүй гэсэн зааврыг би бүр ноднин жил гаргасан, тэгээд тэр заавраа олон түмний дунд, цуглаан дээр тушаан дуудуулсан!

	— Үгүй ээ, Петр Федорович, та намайг аль болохоор гомдоох санаатай байгаагаас өөр юм энд ойлгогдохгүй байна.

	— Эрхэм хүндэт түнш нөхөр минь, намайг гомдоохоор оролдож байна гэж та яагаад ч хэлж чадахгүй биз. Өнгөрөгч жил та гэрийнхээ оройг, тогтоосон хэмжээнээс бүхэл аршин өндрөөр барьсан байхад би юу ч хэлээгүй дээ! Харин огт хараагүй мэт л явсан. Итгээч, түнш нөхөр минь, одоо ч гэсэн... ариун цэврийг сахиулах бол миний үүрэг. Өөрөө бодоод үзэгтүн гэнэт гол гудамжинд... 

	Гол гудамж, гол гудамж ч гэж дээ. Захын бүсгүйчүүл л тэнд ногоо гаргаж хаядаг юм чинь, 

	— Уучлаарай, Иван Иванович, та өөрөө намайг гомдоож байна. Шууд хэлэхэд заримдаа тийм явдал гардаг, тэгэхдээ гол төлөв, хашаан доогуур, саравч юм уу, агуулах доогуур асгадаг юм.

	Харин гол гудамжинд, талбай дээр хээлтэй мэгж гарчхаад явж байна гэдэг юу гэсэн үг вэ?

	— Тэгээд яагаа вэ, Петр Федорович гахай ч гэсэн бурхны төрлийн амьтан даа!

	— Би зөвшөөрнө, таныг эрдэмтэй хүн гэж шинжлэх ухаан болон элдэв ондоо юмсыг судалдаг хүн хэмээн бүгд мэднэ. Харин би ямар ч шинжлэх ухаанд суралцаагүй, таталган бичигт гучин насандаа сурч эхэлсэн амьтан! Таны ч мэдэж байгаагаар би жирийн хүмүүс дотроос л дэвшсэн хүн.

	Иван Иванович эгдүүтэй дуу алдав.

	— Тийм юм даа! 1801 онд би 42 дугаар морьт хорооны 4 дүгээр ротод даргын жолоочоор явж байлаа. Манай ротын даргыг та таних л ёстой. Ахмад Ермеев байсан юм гээд хотын дарга, Иван Ивановичийн тагийг нь нээгээд тамхийг нь нухаж байсан хөөргө рүү хуруугаа хий чичив.

	Иван Иванович мөн л эгдүүтэй дуугарав.

	... Тэгэв чиг засгийн эрэлтийг биелүүлэх миний үүрэг биш үү, сүүлдээ сангийн цаас хулгайлсан амьтан бусад хэрэгтний хамт эрүүгийн шүүхээр гэсгээгдэнэ гэгчийг Иван Иванович та мэднэ биз дээ.

	— Сайн мэднэ, дуртай болбол тань таныг ч би сургана. Тэгээд тэнд тань хүний тухай хэлэгддэг юм! Жишээ нь та тэр цаасыг хулгайлсан бол тэгнэ, харин гахай гэдэг тань бурхны төрлийн амьтан юм.

	— Тийм ч гэлээ гэсэн хуульд... «Хулгайлсан гэмтэн» гэж байдаг. Анхааралтай сайн чагнахыг гуйя. Гэмтэн! Үүнд уг гарлын ба эр эм, нэр зэргийн ялгаа байдаггүй. Тиймээс мал ч гэмтэн байж болох юм. Таны таалал юм, гэхдээ тэр амьтан тань шийдвэр гартал хууль зарчим эвдсэн гэмтэн гэж урьдаар цагдаад тушаагдах ёстой.

	— Үгүй дээ, Петр Федорович, гэж Иван Иванович амгалан дүртэйгээр марган, — Тийм ёс байхгүй нь... 

	— Та юу л гэнэ, дураараа бол, харин би дээд даргын захирамж гүйцэтгэх үүрэгтэй хүн.

	— Яагаад намайг айлгаж занаж байна, эсвэл цэргээ гахай руу минь илгээх гэж санаа юу та, тэгвэл ч зарц эмгэнд шилээвэр бариулж хөөлгөнө дөө. Түүний чинь сүүлчийн гарыг хуга цохиг!

	— Би тантай маргалдахыг зүрхлэхгүй байна. Тэр гахайгаа цагдаад тушаах дургүй бол өөрөө л мэд. Дуртай бол нядалгаанд түүнийгээ оруулж борц хийнэ үү, эсвэл өөрөө иднэ үү дураараа бол! Харин ингэж танаас гуйя, хэрэв хиам хийвэл Гапкынхаа сайн хийдэг хиамнаас надад нэг хоёрыг илгээхийг мэдээрэй. Миний Аграфена Трофимовна түүнд их дуртай.

	— Яах вэ даа хоёр хиам илгээе.

	— Танд их баярлав, эрхэм түнш, эрхэм түнш минь! Одоо танд өөр нэг үг хэлэхийг зөвшөөрч үзнэ үү. Би шүүхийн зүгээс, бас өөрийн танил нөхдийн зүгээс, таныг, таны танил түнш Иван Никифоровичтой эвт чинь оруулах даалгавар авч нааш ирсэн билээ.

	— Юу! Тэр мунхаг амьтантай эвлэрэх гэж үү, тэр хэрцгий бүдүүлэг амьтантай намайг эвлүүлэх нь үү? Хэзээ ч болохгүй хэрэг, тэгнэ гэж санахын хэрэг алга гэж энэ талаар эрс хатуу байгаагаа харуулав.

	— Тэгвэл дураараа бол доо гээд хотын дарга хоёр хамраа тамхиар хүндлэн, — Би таныг албадаж чадахгүй. Гэвч ингэж хэлэх байна, одоо маргалдаад байхад тань нэг ондоо, харин хожим эвтээ ороход тань... 

	Энэ үед ван Иванович бүднэ шувуу барих тухай дурсаж эхэлсэн нь яриагаа зогсоох гэхдээ гаргадаг зан нь билээ.

	Ийнхүү хотын дарга ямар ч үр дүнгүй гэртээ хоосон буцжээ.

	
Зургаадугаар бүлэг : ҮЙЛ ЯВДЛЫН УЧРЫГ ТОДОРХОЙЛОН ӨГҮҮЛЭХ НЬ ЭНД ДУРДСАН БҮХ ЮМЫГ УНШИГЧИД АМАРХАН ОЛЖ МЭДНЭ

	Шүүхэд энэ хэргийг цуцлах гэж хэдийгээр оролдсон авч Иван Ивановичийн гахай Иван Никифоровичийн өргөдлийг хулгайлжээ гэж маргааш нь бүх Миргородоор тарав. Хотын дарга өөрөө анх санамсаргүй ам алдчихсан байжээ. Энэ тухай учрыг Иван Никифоровичид дуулгахад нэг ч үг хэлэлгүй гагцхан «Бор гахай гэнэ ээ» хэмээн асуусан байжээ.

	Гэвч энэ үед ойр байсан Агафия Федосеевна, Иван Никифоровичид амаа билүүдэж «Иван Никифорович чи яах санаатай хүн бэ? Зүгээр өнгөрөөвөл чи тэнэг гэж олны тоглоом болно. Тэгэх юм бол чи юун тайж гэгдэх юм бэ? Чиний дуртай боов хийгч үлгэн салган эмгэнээс тэгвэл дээрдэх ч юм ер алга аа» 

	Ийнхүү Иван Никифоровичийг аманцар эмгэн үгэндээ оруулсан билээ. Дөчөөд настай, хар царайтай, цул сэвх болчихсон нүүртэй, тохойдоо хар хөх нөхөөс бүхий дээл өмссөн, ёстой л бэх цаасанд мэргэшчихсэн хүнийг нэгтэйгээс олж ирэв.

	Тэр хүн гуталдаа давирхай түрхдэг, хоёр чихэндээ гурав гурван өд хавчуулж явдаг, бэхийн жижигхэн шилэн сав товчиндоо оосорлоод зүүж явдаг, суудалд есөн бялуу идээд, арав дахийг өвөртөлдөг, нэг хуудас муутуу цаасан дээр, уншигч хүн хэд дахин найтааж ханиалгүй, нэг зулаар уншиж барамгүй хов жив зарга зальхай бичиж чаддаг ийм хүн билээ.

	Тэр хүн нэлээд нухаж оролдож суугаад сүүл сүүлдээ ийм юм бичив.

	 

	«Миргород мужийн шүүхэд. 

	Язгууртан Иван Никифорович овогтой Довгочхунаас: 

	Язгууртан Иван Никифорович овогтой Довгочхун миний зүгээс урьд өмнө оруулсан нэгэн өргөдлийг Миргород мужийн шүүх, язгууртан Иван Иванович Пререпенкогийн хамт эсэргүүцсэн байна.

	Тэр зоргоор очсон бор гахайн санамсаргүй явдлыг, тэд нар нуун далдаллаа, энэ нь бусад хүмүүсээс сонсогдсон юм аа, тэрхүү булталт, няцаалт нь хорт сэтгэлээр зохиогдсон тул нэн даруй шүүхэд өгөгдөх ёстой байна.

	Учир иймд дээр дурсагдагч гахай бол тэнэг уймар амьтан болохоос гадна цаас хулгайлж чадахгүй нь илэрхий. Үүнээс үзэхэд тэр олон дахин дурдагдагч гахайг язгууртан Иван Иванович Пререпенко гэгч, улаан дээрэмчин сургуулилуулж хөршийнхөө амь насанд хор хүргэхээр бэлдэж, мөн бурхан шашныг бузарлагч гэж нэрлэдэг, тэр хорт дайсныг зориуд өөрөө сургаж шүүхийн байр луу тавьсан нь тун илт байна.

	Гэтэл дээр дурдсан Миргород мужийн шүүх танил тал хардаг зангаараа тэр хорт хэрэгт нууц зөвшөөрөл өгсөн байна. Ийм зөвшөөрөл байгаагүй бол дээрх гахай шүүхэд орж хуулийн цаас яагаад ч хулгайлж чадахгүй байлаа. Учир нь Миргород мужийн шүүх зарц харуулаар хэр зэрэг элбэг вэ? Ямар ч цагт албаны тасалгаа харж байдаг ганц цэргийг нь дурдсан хүрэлцээтэй байна. Тэр цэрэг өрөөсөн нүдтэй, гэмтсэн гартай боловч орж ирсэн гахайг хөөж гаргах, мод шийдмээр цохих чадалтай. Үүнээс үзвэл дээрх Миргородын шүүх болбоос энэ талын олзыг хамт хуваан ийм булталт хийж байсан нь мадаггүй болно. Мөн дээрх дээрэмчин, язгууртан Иван Иванович Пререпенко гэгч хэргээ бүтээгээд санаа амар сууж байна. Учир иймд, язгууртан Пререпенког хуульд татахаар ийнхүү мэдүүлэхэд хэрвээ дээр дурдсан бор гахай ба түүнийг сургасан язгууртан Пререпенкогийн тухай миний энэ өргөдлийг хүндтэйд хүлээж, тэр тухай үнэн зөв, миний тусын төлөөнөө шийдвэр гаргахгүй бол Пререпенког шүүхтэй хамт хууль бус явдал үйлдэж буй тухайд нь дээд газар гомдол гаргаж, хуулийн ёсоор энэ хэргээ оруулна гэж хууль заалдан мужийн шүүхэд мэдэгдье!

	 

	Миргород мужийн язгууртан Иван Никифорович Довгочхун мөн» 

	 

	Энэ өргөдөл нь зохих үр дүн үзүүллээ, юу гэвэл шүүгч нь сайн санаатай бүх хүмсийн адил аймхай эр байсан юм.

	Шүүгч, бичээчээсээ арга асуув. Бичээч уруулаа түмбийлгэн ёжтой дуугараад эрхэндээ нэгэнт орсон хөөрхий амьтныг харж байгаа ороолон шулмын адил санаа амарлингуй, цаагуураа хортой, үл мэдэгч царай үзүүлэн суув. Хоёр том түншийг эв эед нь оруулах гагц арга байлаа. Тэгээд одоо хүртэл бүх оролдлогоороо ямар ч ашиг олоогүй байхад юун хэрэг бүтэх билээ. Гэвч туршаад үзэх гэж шийдэв. Тэгээд Иван Иванович эвтээ орох дургүй тул тун их цухалджээ. Иван Никифорович хариу хэлэхийн оронд буруу хараад, нэг ч үг дуугарсангүй. Тэгэхэд ажлыг түргэн замд оруулав. Энэ талаар ч манай шүүхүүд алдаршсан билээ.

	Өргөдөл бичгүүдийг ганц өдрийн хагаст тэмдэглэж, дансанд оруулж дэс дугаар тавин, үдэж гарын үсэг зураад шүүгээнд хийв. Тэр нь тэнд нэг жил, хоёр жил, гурван жил хэвтлээ. Энэ хугацаанд олон тооны охид хадамд гарч амжив. Миргородод олон шинэ үйл явдлууд гарч шүүгчийн нэг араа, хоёр соёо шүд унаад, Иван Ивановичийн гадуур урьдынхыг бодвол хүүхдүүд гүйлддэг боллоо. (Юун хүүхдүүд болохыг бурхан л мэднэ) Иван Никифорович Иван Ивановичоос өшөөгөө авч хуучин байрнаас нь арай зайдуу галууны шинэ саравч бариулан, Иван Ивановичоос эрс тусгаарлаж одоо тэр хоёр нүүр царайгаа харалцахгүй шахам болжээ. Өнөөх өргөдлүүд нь олон тооны бэхийн толбоор тарлантаж гантигийн өнгөтэй болсон тэр л шүүгээндээ тун нандинаар хадгалаастай хэвтэж байв.

	Энэ үед Миргородод айхтар нүргээнтэй нэг явдал болсон юм. Хотын дарга баяр хийв. Есөн зүйлийн хүн цугларсныг, хэр зэрэг найр наадам болсныг гарган бичиж би хаанаас чадах билээ. Цагаа гаргаад ар талын хавхгийг нээж үзвэл нэг л шавааралдсан хачин юм байдаг аа даа. Ухаан тойнд оршгүй сонин шүү, тийнхүү найрлаж байхад хотын даргын хашаанд цагийн доторх шиг олон тэрэг сүйх цуглаад байв. Тэнд ер байхгүй янзын сүйх гэж үгүй. Нэгнийх нь хойгуураа өргөн урдуураа нарийн, нөгөөгийнх нь урдуураа өргөн хойгуураа нарийн; тийм янз янзын сүйхнүүд... ачааны... суудлын... хэлэх юм биш ээ. Нэг зарим нь өвсний том бухал мэт, эсвэл тарган худалдаачин мэт, нөгөөдөх нь хонхигор, навтгар, эсвэл арьснаасаа арай л салаагүй араг яс шиг. Заримын нь хажуу талаас харахад соруултай гаанс шиг, зарим нь юутай ч адил биш, зүүдэнд ором, айхавтар сонин амьтны дүрстэй юм. Энэ олон мөөрүүд ба давшууруудын дээр асар бүдүүн хүн буюу гэгээвчтэй жууз мэт юм өндийн сархайж харагдана.

	Элдвийн хувцастай хүмүүс болон, элдэв янзын малгай, эрлийз хонины оройвч өмсөгчид тэрэгнээс бууж морио гадуур хөтлөн явна. Хотын даргынх ямар их нижгэр найр наадам хийх нь энэ вэ? Тэнд цугларсан хүмүүсийг би бүгдийг нь нэрлэе, болно биз дээ. Тарас Тарасович, Евил Акинфович, Евтихий Евтихиевич, Иван Иванович - манай Иван Иванович биш, ондоо Иванович, Савва Гаврилович, манай Иван Иванович, Елевферий Елевфериевич, Макар Назарьевич, Фома Григоревич... цааш нь тоолох тэнхээ минь алга, чадал минь хүрэхгүй нь, гар минь эцлээ. Эхнэрүүд хэчнээн олон бэ? Хар ч, цагаан ч, өндөр ч, намхан ч, Иван Никифорович шиг бүдүүн ч, хотын даргын сэлмийн гэрэнд нууж  орхихоор нарийн ч. Хэчнээн олон банзал, хэчнээн олон платьенууд вэ? Улаан шар, хүрэн, ногоон, хөх, сэлбэсэн, нөхсөн мөн алчуур, тууз, оймс ер хэлэх юм биш ээ. Ийм гоё сайхан юм хараад би өөрийгөө бодоход голмоор. Тэгээд ямар урт ширээ засаа вэ? Бүгд зэрэг дуугарах нь ямар их чимээ шуугиан бэ? Тээрмийн чулуу, тэрэгний мөөр, уур нүдүүр, усан сэнс ч энэ мэт нүргэдэг гэж үү! Тэд юун тухай ярилцсаныг би онцлон хэлж чадахгүй байна, тэгээд бодож үзэхэд элдэв олон аятай зохис юмны тухай, жишээ нь цаг улирлын тухай, нохойны тухай, дурлалын тухай, эхнэрийн тухай, азаргануудын тухай хэлэлцэж байгаа биз. Сүүлд нь Иван Иванович - манай Иван Иванович биш, өрөөсөн нүд сохор ондоо Иван Иванович ингэж хэлэв

	— Яасан хачин юм бэ? Яагаад, миний баруун нүд (өөрийгөө ингэж шоглон ярьдаг зантай хүн) яагаад Иван Никифорович, Довгочхун гуайг харахгүй байна вэ? гэлээ.

	— Ирж өгөөгүй гэж хотын дарга хэлэв:

	— Яагаа вэ?

	— Ай, бурхан, хоёр жилийн өмнө Иван Иванович, Иван Никифорович хоёр хэрэлдсэн бөгөөд нэгнийхээ очсон газар нөгөө нь яагаад ч очихоо больсон юм.

	— Юу гэсэн үг вэ? хэмээгээд Иван Иванович өрөөсөн нүдээ өөд нь харж алгаа хавсран, — Үгүй, ингэхэд энэ дэлхий дээр сайн нүдтэй хүмүүс эвтэй, эвтэй байж чадахгүй байхад над мэт өрөөсөн нүдтэй хүн хаанаас эв түнжинтэй байх бил ээ!

	Ингэж хэлэхэд нь бүгд амаа ангайн инээчхэв. Цагийн аясанд сайн нийцсэн хошин үг гаргадаг болохоор хүн бүхэн Иван Ивановичид дуртай сан. Туранхай, өндөр биетэй, цэрэг цамцтай, хамар дээрээ цаас наасан нэг хүн, ирсэн цагаасаа хойш нэг буланд хөдлөлгүй, хамар луу ялаа нисээд орчиход хүртэл нүүрээ үрчийлгэлгүй сууж байснаа босож, өрөөсөн нүдтэй Иван Ивановичийг тойрон буй хүмүүс тийш ойртов. Өрөөсөн нүдтэй Иван Иванович өөрийгөө тойрсон хүмсийг ажиглан хараад: 

	— Сонсоцгоо л доо, сонсоцгоо л доо хэмээн арай бүдүүн хоолойгоор, — Та нар энд цуглаад миний өрөөсөн нүдийг харж байхаар, тэр хоёрыг эв зүйд нь оруулаач! Иван Ивановичийг эмгэд охидоор зууралдаж байхад нь Иван Никифоровичид хүн илгээж ирүүлээд хоёулыг уулзуулчихъя.

	Иван Ивановичийн хэлснийг хүмүүс нэг дуугаар зөвшөөрөн хүлээж, тэр даруй Иван Никифоровичийн гэрт очиж хотын даргын үдийн хоолонд саадгүй авчрах хүнийг илгээх болов. Тэгээд энэ чухал хэргийг хэнд даалгах вэ? хэмээх чухал асуудал тэд нарыг мухардуулжээ.

	Юмны ая эвийг олохдоо хэн чадамгай, хэн сайн билээ гэж өнө удаан ярилцаад, эцсийн эцэст энэ хэргийг Антон Прокофьевич Голопузэд даалгахаар шийдэв.

	Юуны өмнө энэ гайхамшигт хүнтэй уншигчийг танилцуулах хэрэгтэй байна. Антон Прокофьевич бүх талаараа тун сайн хүн. Миргородын алдар хүндтэний нэг, түүнд хүзүүний ороолт, эсвэл дотуур хувцас өгвөөс "Сайн даа" гэдэг, хэн нэгэн хүн хамрыг нь нясалчихвал бас л "Сайн даа" гэдэг, Антон Прокофьевич таны дээл чинь хүрэн мөртөө яагаад ханцуй нь хөх юм бэ? хэмээн түүнээс асуухад "Танд ийм дээл байхгүй нь магад, хүлээж үзээрэй, бага зэрэг хуучрахдаа л яг адил өнгөтэй болчихно" гэдэг сэн. Нээрэн ч хөх цэмбэ нь наранд онгож ханцуй нь өнөөх дээлийнхээ адил хүрэн өнгөтэй болдог сон. Тэгээд бас хачин хачин гэхэд тэр хүн зунжин цэмбэн хувцас, өвөлжин нимгэн хувцас өмсдөг. Антон Прокофьевич өөрийн гэх гэргүй хүн! Урьд хотын захад гэртэй байгаад түүнээ худалдан, авсан мөнгөөрөө гурван хээр морь, нэг жижиг тэрэг худалдаж аваад түүндээ сууж, газрын эздээр айлчилж явдаг болсон билээ. Тэгэхэд морьдоор ноцолдох хэцүү, бас моринд тэжээл овьёос хэрэгтэй тул дээрх бүх зүйлээ нэг хуур, зарц охин, хорин таван төгрөгөөр зарчихжээ. Хожим нь, хуураа худалдсан ба зарц охиноо алтадмал гоё алчуураар арилжиж орхижээ. Ийнхүү наргиж цэнгэснийхээ харгайгаар Антон Прокофьевич одоо хөдөө тосгонуудаар явах аргагүй болж хотод үлдэн, элдэв айл хэсэж, ялангуяа, хамрыг нь няслахдаа дурладаг язгууртнуудаар хонож явдаг болжээ. Антон Прокофьевич олигтойхон идэх дуртай ба бас хөзөр сүрхий тоглоно. Хүмүүсийн хүсэл бүхэн, Прокофьевичийн биелүүлэх үүрэг тул малгай таяг хоёроо бариад түргэхэн гарч одов.

	Замдаа явахдаа Иван Никифоровичийг яаж аргадаж, энэ найрт авчирна даа гэж бодол болжээ. Зүгээр сайн хүн атал бага зэрэг эрс зантай болохоор элчийн зорьсон хэрэг бүтэхүйеэ тун бэрх. Тэгээд ч дэвсгэрээсээ босохдоо зүрхшээдэг тэр хүн яаж босож, энд хүрч ирэх бил ээ? Хөл дээрээ бослоо ч гэсэн, эвлэшгүй хартан дайсныхаа байгаа газар (Иван Ивановичийг чухам энд гэж мэдэх ёстой) яаж ирнэ аж даа. Антон Прокофьевичийн ингэж бодох бүр нь элдэв бэрх зүйлүүд улам олширно.

	Бүгчим халуун өдөр байв. Нар хайргүй шарж хөлс нь цасны ус шиг асгарна. Антон Прокофьевич хэдийгээр хамраа няслуулдаг боловч, олон хэрэг явдлын талаар чадалтай зальтай эр сэн. Харин гагцхан наймааны талаар золгүй билээ. Ямар үед мангуу зан гарахаа сайн мэддэг, заримдаа ухаантай хүнийг ч мухардуулчихдаг, арга зайгаа олдог хүн билээ.

	Түүний хурц мэргэн ухаан нь Иван Никифоровичийг яаж үгэндээ оруулах аргаа эрэн, гэр лүү нь эрэлхэг зоригтой алхаж явсан энэ үед нэг гэнэтийн учрал тохиолдож бага боловч сандраав. Антон Прокофьевичийг өмсөөд явахад, хогийн ноход, үргэлж түүний булчингаас ноцдог, ийм чанар агуулсан нэг өмдтэй байсан юм гэж уншигчид сонсгох ёстой байна.

	Гай болоход, Антон Прокофьевич өнөөдөр тэр өмдтэйгөө явжээ. Бодол болон алмайрч явахад нь гудамжны ноход тал талаас нь аймшигтай хуцалдан дайрав.

	Антон Прокофьевич бүх чадлаараа хашхирч (түүнээс чангаар хэн ч хашхирч чаддаггүй байх) өнөө бидний танил хөгшин, элбэг дээлтэй хүү угтан гүйж ирсэн ба тэр ч байтугай Иван Никифоровичийн хашааны хүүхдүүд гүйж ирэв. Антон Прокофьевичийн өрөөсөн хөлийг нохой хэдийн зулгааж амжаад түүний хөхиүн сэтгэлийг нь дарснаас, бага зэрэг төвөгшөөн шат өөд дурамжхан алхана.

	
Долоодугаар бүлэг : ТӨГСГӨХ НЬ

	— А! Амар сайн уу? Яагаад нохойг гааруулчхав, та? гэж Иван Никифорович Антон Прокофьевичийг харангуут хэлжээ. Учир нь элэг доог хийлгүйгээр хэн ч түүнтэй ярьдаггүй байсан юм.

	— Энд тань цөмөөрөө үхэж хатаж орхио юу, хэн тэднийг гааруулсан юм бэ? гэж Антон Прокофьевич хариулжээ.

	— Та худал хэлж байна.

	— Үгүй ээ! Бурхан үзэг, за, таныг Петр Федорович өөрийнхөө хоолонд урьж байна. 

	— Хм-м!

	— Бурхан үзэг. Тун ойшоохгүй байх шив. «Яагаад энэ хүн дайсантайгаа хэрэлдсэний төлөө надаас хол явдаг бол оо вэ? Сууж жаахан ярихаа огт болих уу даа» гэж бодов. Иван Никифорович сахлаа илэв.

	Хэрвээ Иван Никифорович өнөөдөр ирэхгүй бол юу гэж бодохоо мэдэхгүй болчхоод байна. Очоод ир, сайн гуйж үз. Чухам надад нэг муу юм бод оо юм болов уу гэж хотын дарга хэлж байна билээ. Иван Никифорович очих уу? Тэнд өнөөдөр олон сайхан хүмүүс цуглаад байна.

	Иван Никифорович шатан дээр зогсоод байдаг чадлаараа бархирч байсан тахиаг ажиглана.

	— Иван Никифорович, та ямар сайхан загас, загасны үр Петр Федоровичид ирүүлснийг үзсэн болов уу? гэж элч үг урсгана.

	Ингэж ярихад нь Иван Никифорович толгойгоо залан ангайтлаа чагнаж эхлэв.

	Энэ нь элчид зориг оруулжээ.

	— За түргэн очъё л доо. Фома Григорьевич тэнд ирсэн байх ёстой. Яагаа вэ та, гэснээ нэг хэвтээ хэвтэж байсан Иван Никифоровичийг харж нэмсэн нь: — Яав та, очих нь уу, үгүй юу?

	— Үгүй очихгүй.

	Очихгүй гэдэг энэ үг Антон Прокофьевичийг гэнэт мухардуулав. Ийм хүндтэй эрхмийг өөрийнхөө атгалтад оруулчихсан гэж өмнө нь бодсон байж. Тэгээд зөвшөөрлийн оронд очихгүй гэдэг эрс хариу дуулжээ.

	— Юунд та очих дургүй байна хэмээн цөхрөнг байдлаар асуув. 

	Антон Прокофьевичид цөхрөл огт байдаггүй сан. Толгой дээр нь асаасан цаас тавьж ч байсан цөхөрдөггүй билээ. Ялангуяа шүүгч, хотын дарга хоёр ингэж зугаацах их дуртай юм.

	Иван Никифорович тамхиа татаж эхлэв.

	— Дураараа бол, Иван Никифорович, тэгээд, таныг юу барьж байна вэ? Би юу ч ойлгохгүй байна.

	— Би юу гэж очих юм. Тэнд өнөөх тонуулчин байгаа хойно. (Иван Ивановичийг үргэлж ингэж нэрлэдэг болжээ). Ай! Бурхан даа, сав саяхан л... 

	— Бурхан өршөөг. Тэр хүн ирэхгүй, нандин шүтээнээ дурдаж амлая, ирэхгүй. Тэгэхээр намайг ниргэж алаг! гэж гагцхан цагт ч арав дахин ам алдахад бэлэн байдаг Антон Прокофьевич хариулан: — Очъё л доо! хэмээв.

	— Та худал айлдаж байна, Антон Прокофьевич, тэр чинь тэнд биш гэж үү?

	— Бурхан өршөөг, бурхан өршөөг, үгүй, түүнийг тэнд байвал би энэ сууринаасаа хөдлөхгүй байхыг амлая. Өөрөө ч бодоод үз та, би яах гэж худал хэлэх вэ. Хөл гар минь хатаг, би таны өмнө амиа тэвчинэ, эх эцэг минь ч, би өөрөө ч хойд насандаа амар заяа бүү үзэг, итгэхгүй байна гэж үү. Ийнхүү ам алдахад нь Иван Никифорович итгэн, санаа амарч, өмд, нимгэн цамц хоёроо өнөө элбэг дээлтэй хүүг зарж авчруулав.

	Иван Никифорович өмдөө яаж өмссөн, зангиагаа яаж зангидсан, дараа нь зүүн ханцуйныхаа сугыг бүлтэртэл цамцаа өмссөнийг энд бичих тун илүү гэж би бодно. Энэ болтол амар тайван байсан ба турк алчуураа нэг юмаар арилжаач гэсэн Антон Прокофьевичийн асуултад ч хариу дуугарсангүй.

	Энэ үед цугларсан хүмүүс. Иван Никифоровичийн орж ирэх, хоёр хүндтэй хүн эв түнжиндээ орох, нийтийн хүсэл биелэгдэх тэр цагийг тэсэж ядан хүлээж байв.

	Олонх нь Иван Никифоровичийг ирэхгүй нь лав гэж санажээ. Хотын дарга түүнийг ирэхгүй гэж өрөөсөн нүдтэй Иван Ивановичтой мөрий тавьжээ.

	Тэр, Иван Иванович «Би сохор нүдээ тавья; та доголон хөлөө тавь» гэхэд хотын дарга ихэд гомдож улс амьтан сэм инээнэ.

	Миргородынхны баяр ёслолын үед боловч хоолоо иддэг хоёр цаг хэдий болсон чиг, тэр үед ширээнд огт хүнгүй байлаа. 

	Антон Прокофьевичийг үүдээр орохтой зэрэг, тэнд байсан олон хүн тойрчхов.

	Антон Прокофьевич тэдний бүх асуултад «ирэхгүй» хэмээсэн гагц хариу эрс хашхирч хэлэв. Тэр үгийг сонсохтойгоо зэрэг хүмүүс ажил маань бүтэхгүй нь хэмээн гоморхон, харааж толгой руу нь ч түсхийтэл няслахаас буцахгүй болж байтал үүд нээгдэн Иван Никифорович орж ирэв.

	Түүний гэнэт орж ирсэн нь хүмүүст албин чөтгөрийн орж ирснээс илүү хачин санагдав.

	Харин Антон Прокофьевич ийм олон хүнийг тийм аятайхан дөнгөсөндөө баярлан ташаагаа тулж тачигнатал инээнэ.

	Ямар ч гэсэн Иван Никифорович, тэгээд язгууртан хүн мөртөө ийм түргэн хувцаслаж ирсэн нь бүхэнд ер бусын гайхалтай ажээ.

	Иван Иванович энэ үед ямар ч хэргээр юм бэ, гадагшаа гараад байхгүй байв. Олон хүн гайхсан нойрноос сая сэрж Иван Никифоровичийн амар мэндийг асууцгаан тарган бүдүүнийг нь магтав. Иван Никифорович хүн бүхэнтэй үнсэлдэж «их баярлалаа» хэмээв.

	Энэ үед тасалгаанд ногоотой шөлний үнэр анхилж гэдэс нь хонхолзож байсан гийчдийн хамрыг аятай сайхнаар гижигдэнэ. Хүмүүс ширээ тойрцгоов. Дуугүй, олон үгтэй, тарган туранхай эхнэрүүд түрүүлэн цувралдаж урт ширээг янз бүрийн өнгөөр цэцэглүүлэн суув. Ширээн дээр тавьсан элдэв идээ цагааг тоолохоо больё. Зөөхийтэй, бялуутай, жүржтэй, үнхэлцэгтэй, шар айраг, шарсан мах... Үгүй ер нь урьдын тогооч нарын хийж чаддаг эрхэм зүйл цөм өрөөстэй эдний тухай ер дурдахаа боливол дээр. Учир нь идээний тухай биш, иддэг хүний нь тухай хэлэхэд надад аятайхан юм.

	Иван Иванович утаж шарсан загасыг тун таашаан идэж сууна. Загасны зүү шиг нарийн яснуудыг цуглуулан таваг дээр тавьж байснаа, санаандгүй урдхаа харчхав.

	Ай! Бурхан тэнгэр, ямар хачин юм гэгч вэ? Цэх урд нь Иван Никифорович сууж байна.

	Яг энэ үед Иван Никифорович бас харчхав. Үүнийг гарган бичихүйеэ даан ч хэцүү, миний үзэг болхи мохоо өөр үзгээр гарган бичүүштэй. Ихэд гайхсан тэдний нүүр чулуу шиг барайчхав. Тэр хоёр аль эртний танил нүүр царайгаа урд урдаасаа харж байвч гэнэт золгосон түнш нөхөд бие биедээ дөхөн өөрийн эрхгүй тамхиа сарвайж «тамхилаач» «тамхилаач дээ» гэмээр байхын гадна хэн хэний нь нүүр царай муу ёрын шинж мэт эвгүй харагджээ. Хэн хэний нь хөлс чийхрав. Ширээнд суусан хүн бүхэн анхаарлаа тавьж амь тэмцэн, эртний сайн нөхдийн зүг ширтэв. Эхнэрүүд хоол хэрхэн хийх тухай шимтэй яриагаа гэнэт зогсоожээ. Бүгд анир чимээгүй болов. Энэ ч агуу их уран зураачийн л гаргаж чадахуйц байдал ажээ. Эцсийн эцэст Иван Иванович алчуураа гаргаж нусаа арчив. Иван Никифоровичийн харц ийш тийшээ займчиж байснаа нээлттэй хаалган дээр тогтов. 

	Хотын дарга энэ харцыг ажаад хаалга сайн хаалгалаа. Иймд арга үгүй хоёул хоол идэж өөд өөдөөсөө нэг ч харсангүй.

	Хооллож дуусмагц эртний түншүүд түргэхэн босож гадагш гарахаар малгайгаа эрж эхлэв. Энэ үед хотын дарга нүд ирмэн Иван Иванович (нөгөө өрөөсөн нүдтэй) Иван Никифоровичийн ард гарч хотын дарга Иван Ивановичийн өмнүүр хөндөлдөн, түлхэж нийлүүлэх ба гар гараа өгөлцөөгүй цагт нь тавихгүй гэж араас нь хоёул түрж эхлэв. Өрөөсөн нүдтэй Иван Иванович жаахан хүчилж Иван Никифоровичийг Иван Ивановичийн байсан газар тийш түлхэн аваачив. Гэтэл хотын дарга Иван Ивановичийг хажуу тийш нь түлхчихсэн тул олны дунд байсан улаан хувцастай эхнэр дээр уначив. Учир нь хотын даргын доголон хөл эзэндээ захирагдахаа байж орхиод явах гэсэн газраас холуур даялан өөр тийш зүтгээд байсан аж. (Лав ширээн дээр нь айхтар олон архи байснаас ийм явдал гарсан байж болох юм). Ямар ч л энэ хэрэг сайн зөнтэй биш байсан билээ.

	Гэвч шүүгч энэ хэргийг зөв мөрт нь оруулах гэж хотын даргыг орлон дээд уруул дээрх бүх тамхиа татаж орхиод Иван Ивановичийг нөгөө тийш нь түлхэв. Энэ нь Миргородод хүмсийг эвд нь оруулах ерийн арга байсан билээ. Уул арга бөмбөг шидэж наадахтай баахан адилавтар байдаг юм. Шүүгч Иван Ивановичийг түлхэх үед өрөөсөн нүдтэй Иван Иванович гэрийн оройгоос борооны ус гоожсонтой адил хөлсөө асгаруулж байсан Иван Никифоровичийн араас нь байдаг чадлаараа түлхчихжээ. Хоёр түнш хэдийгээр зугтахыг оролдовч бие биедээ хашигдсан байв. Учир нь түлхэгч этгээд нь бусад айлчдын талаас ихээхэн тусламж авч байв. Тэд тал талаас нь чангаар тойрч, цаад хоёр бие биедээ гараа өгөхгүй байсан тул тавьсангүй. Иван Иванович, Иван Никифорович бурхан өршөөг! Үнэн учраа ярилцаач, юунаас болж эв түнжингээ таслав. Хэрэггүй юмнаас биш үү, хүн амьтан, бурхан тэнгэрийн өмнө та нарт ичгэвтэр биш үү гэлцэнэ. 

	— Бүү мэд гэж Иван Никифорович эцэж сульдан уухилж хэлэв. (Эвтээ орохоос онц татгалзахгүй нь илт байв) — Иван Ивановичид тийм буруу юм хэлснээ мэдэхгүй л юм даа? Юуны учир тэр миний шувууны хашааг нурааж намайг үгүй хийх гэж бодсон хүн бэ? бүү мэд гэв.

	— Ямар ч хорт санаа өвөртөлсөн явдал над үгүй билээ. Бурхан тэнгэрийн өмнө, хүндэт язгууртан таны урд би тангараглая, өөрийнхөө дайсанд би ямар ч хор хийгээгүй. Харин тэр яагаад намайг хардаж нэр төрд минь хор хүргэж байгаа нь энэ вэ? гэж Иван Иванович, Иван Никифорович руу эгцэлж харалгүй хэлэв.

	— Иван Иванович, би танд ямар хор хүргэсэн юм бэ?

	Дахиад ганцхан минут яривал энэ хоёрын өшөө хонзон нь унтарч, Иван Никифорович хөөргөө гаргаж «тамхилж үз» гэхээр бүр хармаандаа гараа хийж байлаа.

	— Үгүй хүндэт эрхэм минь, энэ улсын дунд хэлж болохооргүй муу үгээр намайг хочилж нэр төрийг минь гутаасан чинь хор хүргэсэн явдал мөн биз дээ? гэж Иван Иванович уруугаа харсан хэвээрээ хэлэв.

	— Иван Иванович танд түнш нөхрийн ёсоор хэлэхэд... гэх зуураа Иван Никифорович, Иван Ивановичийн товчинд хуруугаа хүргэв. Энэ нь бүүр ч эвтэй сайхан сэтгэлийн тэмдэг билээ. — Та ердөө, чөтгөр аваг, тун хэрэггүй юманд гомдсон шүү дээ? Зөвхөн таныг эр галуу гэсэн төлөө л тэр шүү дээ гэв.

	Иван Никифорович энэ үгийг дэмий хэлснээ гэнэт ойлговч нэгэнт хэлээд дуусчихсанаа сая мэдэв. Бүх хэрэг дуусав! Энэ үгийг хэн ч үгүй байхад нь хэлэхэд Иван Иванович учир дүрсгүй уурласан юм?

	Харин хүндэт уншигчид өөрсдөө ч бодоод үз. Бүх олны нүүрэн дээр ялангуяа Иван Иванович өөрөө аятайхан харагдахыг боддог бүсгүйчүүлийн өмнө энэ аймшигтай үг сонсогдоход яах билээ. Иван Никифорович ядахдаа эр галуу гэхийн оронд шувуу гэж хэлсэн бол бас ч засаж болох сон билээ. Гэтэл одоо биш боллоо.

	Иван Иванович Иван Никифорович өөд харав. Ямар муухай харсан гэж санана. Энэ харцанд гүйцэтгэх засгийн эрх өгөгдсөн бол Иван Никифоровичийг үнсэн товрог болгож чадах байв. Айлчид энэ учрыг ойлгож өөрсдөө яаран тэр хоёрыг холдуулан салгав. Тийнхүү нэг ч гуйлгачинтай юм ярилгүй өнгөрөөдөггүй тэр хүн дөргүй бух шиг галзуу догшноор гүйж гарав.

	Бүх л сарын турш Иван Ивановичийн тухай юу ч сонсогдсонгүй. Гэрээ дотроос нь дангинатал түгжээд сууж байдаг болов. Хүндэт авдар нээгдлээ. Дотроос нь юу гарав? гэвэл мөнгөн зоос гарлаа. Эцэг өвгийн хураасан тэр мөнгө нь бичгийн олз хайгчдын бэхээр будагдсан гарт орсон байна. Ингэж өнөөх хэрэг нь дээд газарт очив. Иван Иванович өөрийн нь хэрэг маргааш шийтгэгдэнэ гэдэг баярт мэдээ аваад сая гэрээсээ гарав. Тэгээд л хөөрхий тэр цагаас хойш хэрэг нь маргааш шийтгэгдэнэ гэсээр дээд газар арваад жилийн турш дарж байна. 

	Таван жилийн урьд би, Миргород хотоор явж өнгөрлөө. Манан будан шавхай, бороо шороо болсон намрын тааруухан цаг юм сан. Үргэлж усан бороо орсоор талд нэг хачин сээхэлзэх эвгүй ногоо ургасан нь настай хүний дүрсгүйтэх, чавганц хүн саргай цэцэг зүүхийн адил зохисгүй харагдана. Ийм улирал миний санаа сэтгэлд хүчтэй нөлөөлж, тэнгэрийн унхиагүйд тун их уйддаг юм. Хэдий тийм ч Миргородод дөхөж явахдаа зүрх хүчтэй цохихыг өөрөө мэдлээ. Бурхан минь ямар ч олон юм санаанд орно вэ. Би арван хоёр жил Миргородыг үзсэнгүй. Дээр цагт энд эрхэм хоёр хүн гайхалтай сайхан түнш холбоотон эв эвтэй аж төрдөг билээ. Тэгээд хэчнээн алдарт хүмүүс нас барав. Шүүгч Демьян Демьянович бүр эрт талийгаач болж, өрөөсөн нүдтэй Иван Иванович ч бас сэршгүй унтжээ. Би гол гудамжаар нь орлоо. Хааяагүй үзүүрт нь сүрэл уясан шон зоолттой байна. Ямар нэгэн шинэ барилгууд барих төлөвлөгөө хийж байгаа юм байна. Хашаа ба хайсны шон ёрдойн үлдсэн байх нь уйтгартай. Сайн өдөр байсан юм. Би өөрийнхөө тэргийг сүмийн үүдэнд зогсоохыг тушааж сэмээрхэн сүм дотор оров. Намайг хэн ч анхаарсангүй үнэндээ анхаарах хүн ч байсангүй. Сүм дотор таг жиг хүн амьтан огт ирээгүй шахам байв. Хараажаар бурхан шүтдэг хүмүүс шавар шавхайнаас айжээ. Бүрхэг муухай өдөр зулын гэрэл нэг л ёозгүй, үүд орчимд харанхуй тун ч уйтгартай, дугуй цонхны шил, толийг дагаж борооны ус нүдний нулимс мэт урсана. Би үүдэн тушаа нь очиж буурал толгойтой нэг өвгөнөөс 

	— Иван Никифорович амьд уу? гэв. 

	Энэ үед бурхны урдах зул гэнэт цоровхийж гэрэл нь миний хөршийн нүүрийг тодруулав. Гэтэл тэр хүний маань нүүр царай тун танил учир би гайхав. Тэр маань Иван Никифорович өөрөө мөн байв.

	— Ямар өөр болчих оо вэ дээ. Иван Никифорович та сайн байна уу? Яасан ч өтөлчих өө вэ дээ?

	— Тэгэлгүй дээ. Өнөөдөр л Полтаваас ирлээ гэж Иван Никифорович хариуллаа.

	— Юу гэсэн үг вэ, ийм тэнгэрийн бүрхэгт Полтав яваа юу?

	— Тэгээд яагаа вэ дээ, Зарга... 

	Ингэж хэлэхэд нь би өөрийн эрхгүй санаа алдав. Иван Никифорович миний санаа алдахыг хараад: 

	— Санаа зоволтгүй, энэ хэрэг лав ирэх долоо хоногт, миний тусын төлөөнөө шийтгэгдэх нь гэдгийг мэдэх боллоо хэмээв.

	Би санаа зовон мөрөө хавчиж Иван Ивановичийн тухай юу хээхэн мэдэх зорилттой цаашаа очлоо.

	— Иван Иванович энд жагдам дээр заларч байна хэмээн нэг нь надад хэлэв. Би тэгэхэд нэг тун туранхай хүнийг үзлээ. Энэ Иван Иванович гэж үү? Нүүрийн нь эх захгүй олон үрчлээ ч хар, үс нь цав цагаан, ганц л бекеш нь урьдынхаараа байв. Амгалан айлтгамагц Иван Иванович гуурс шиг нүүртээ аятай зохисон урьдын хөхиүн инээдээр инээж,

	— Тун зохистой сониныг танд дуулгах болно гэв. 

	— Ямар сонин бэ?

	— Маргааш миний хэрэг заавал шийтгэгдэнэ. Надад дээд газраас сонсгосон юм.

	Би улам гүн сүүрс алдаж тун чухал хэргээр явж байсан тул сандан мэндэн тэргэндээ суулаа. 

	Миргородын өртөөний туранхай морьд шавар шавхай руу шал пад цавчлан, чихэнд хажир чимээ гарган урагш хөдлөв. Суудал дээр бүтээлэг нөмрөн суусан, хөтчийн толгой руу хур бороо хувингаар асгах мэт цутгана. Борооны ус намайг усан хулгана болгов. Дотор нь нэг тахир дутуу хүн уранхай хувцсаа хатгаж суусан, уйтгарт манаан шовгорын хажуугаар аажимхан өнгөрөв. Зарим газраа онгилогдсон хар, зарим газраа зүлэг ногоотой өнөөх л тал, нэвт норсон хар хэрээ, мөн турлиахууд, залхуутайгаар шиврэгч хур бороо, нулимсаа асгаруулан байгаа бүрхэг тэнгэр энэ дэлхийд ямар уйтгартай вэ? та минь!

	 

	ТӨГСӨВ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

